
Улсын Их Хурлын 2003 оны намрын ээлжит чуулганы 2004 оны 1 дүгээр сарын 2-ны өдөр /Баасан гариг/-ийн 09 цаг 10 минутад эхлэв.


Хуралдааныг Улсын Их Хурлын дарга С.Төмөр-Очир нээж, гишүүдийн ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 76 гишүүнээс 58 гишүүн ирж, 76.3 хувийн ирцтэй байв. Үүнд:


Чөлөөтэй: Д.Дэмбэрэлцэрэн, Н.Энхбаяр, Ө.Энхтүвшин, П.Нямдаваа, Ц.Нямдорж 


Өвчтэй: С.Төмөр


Тасалсан: Р.Амарсайхан, Л.Гүндалай, Б.Долгор, Г.Нямдаваа, С.Оюун, Ц.Ням-Осор, Р.Содхүү, У.Хүрэлсүх, Н.Энхболд, Ж.Наранцацралт, Б.Эрдэнэбат, Б.Эрдэнэбилэгт


Нэг.Ахмад настан түүнд үзүүлэх хөнгөлөлт, үйлчилгээний тухай хуульд өөрчлөлт оруулах тухай хуулийн төсөл /хэлэлцэх эсэх/


Энэ асуудлыг хэлэлцэхэд Монгол Улсын Ерөнхийлөгчийн нийгмийн бодлогын зөвлөх Л.Лхагва, Нийгмийн хамгаалал, хөдөлмөрийн дэд сайд С.Чинзориг, УИХ-ын Тамгын газрын хуулийн зөвлөх Д.Одсүрэн, Нийгмийн бодлогын байнгын хорооны референт Ц.Чимэдрэгзэн нарын бүрэлдэхүүнтэй ажлын хэсэг байлцав.


Уг хуулийн талаарх төсөл санаачлагчийн илтгэлийг Монгол Улсын Ерөнхийлөгчийн зөвлөх Л.Лхагва танилцуулав.


Хуулийн төсөлтэй холбогдуулан Улсын Их Хурлын гишүүн Н.Ганбямба, Н.Болормаа, П.Жасрай, Ц.Дамиран нарын асуусан асуултад ажлын хэсгээс Л.Лхагва хариулт өгөв.


Хуулийн төслийн талаарх Нийгмийн бодлогын байнгын хорооны дүгнэлтийг УИХ-ын гишүүн Т.Ганди танилцуулав.


Байнгын хорооны дүгнэлттэй холбогдуулан УИХ-ын гишүүн Ё.Баярсайхан, Ж.Бямбадорж, Н.Ганбямба нарын асуусан асуултад УИХ-ын гишүүн Т.Ганди хариулт өгөв.


С.Төмөр-Очир:
-Ахмад настан, түүнд үзүүлэх хөнгөлөлт үйлчилгээний тухай хуулийн төслийг хэлэлцэх нь зүйтэй гэсэн Байнгын хорооны саналыг дэмжье.


Зөвшөөрсөн 51


Татгалзсан 1


Бүгд 52


98.1 хувийн саналаар Байнгын хорооны санал дэмжигдлээ. 


Хуулийн төслийн 2-р зүйлд: “энэ хуулийг 2004 оны 7 сарын 1-ний өдрөөс дагаж мөрдөнө” гэснийг “энэ хуулийг 2004 оны 4 сарын 1-ний өдрөөс эхлэн дагаж мөрдөнө” гэж өөрчлөх УИХ-ын гишүүн Ч.Авдай, Э.Гомбожав, Б.Чадраа, П.Нямдаваа, Д.Цэвээнжав нарын санал. Нийгмийн бодлогын байнгын хороо дэмжсэн. Байнгын хорооны саналыг дэмжье.


Зөвшөөрсөн 49


Татгалзсан 3


Бүгд 52


94.2 хувийн саналаар Байнгын хорооны санал дэмжигдлээ. 

Анхны хэлэлцүүлгээр нь батлая гэсэн Байнгын хорооны горимын саналыг дэмжье.


Зөвшөөрсөн 53


Татгалзсан 0


Бүгд 53


100 хувийн саналаар Байнгын хорооны санал дэмжигдлээ. 

Ахмад настан, түүнд үзүүлэх хөнгөлөлт, үйлчилгээний тухай хуулийг бүхэлд нь батлая.


Зөвшөөрсөн 49


Татгалзсан 4


Бүгд 53


92.5 хувийн саналаар Ахмад настан, түүнд үзүүлэх хөнгөлөлт, үйлчилгээний тухай хууль батлагдлаа.



Энэ асуудлыг 9 цаг 35 минутад хэлэлцэж дуусав.


Улсын Их Хурлын дарга С.Төмөр-Очир Хэрэглэгчийн эрхийг хамгаалах тухай хуулийн төслийн эцсийн найруулгыг уншиж танилцуулав.


Эцсийн найруулгатай холбогдуулан санал хэлэх гишүүд байхгүй байв.


УИХ-ын гишүүд дээрх хуулийн эцсийн найруулгыг сонсов.


Уг асуудлыг 9 цаг 37 минутад хэлэлцэж дуусав.


Хоёр.Онцгой албан татварын хуульд нэмэлт оруулах тухай хуулийн төсөл /хэлэлцэх эсэх/


Энэ асуудлыг хэлэлцэхэд Үндэсний татварын ерөнхий газрын дарга Л.Зориг, Санхүү, эдийн засгийн яамны хэлтсийн дарга П.Ганчимэг, мэргэжилтэн Д.Агарзандан, УИХ-ын Тамгын газрын хуулийн зөвлөх С.Магнайсүрэн, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.


Уг хуулийн талаарх төсөл санаачлагчийн илтгэлийг Санхүү, эдийн засгийн сайд Ч.Улаан танилцуулав.


Хуулийн төсөлтэй холбогдуулан Улсын Их Хурлын гишүүн Л.Даваацэдэв, Ц.Баасанжав, Ц.Оюунбаатар, Л.Одончимэд, Р.Гаваа нарын асуусан асуултад Санхүү, эдийн засгийн Ч.Улаан, ажлын хэсгээс П.Ганчимэг нар хариулт өгөв.


Хуулийн төслийн талаарх Төсвийн байнгын хорооны дүгнэлтийг УИХ-ын гишүүн Б.Өвгөнхүү танилцуулав.


Байнгын хорооны дүгнэлттэй холбогдуулан Улсын Их Хурлын гишүүн Р.Гаваа, Ш.Гунгаадорж, Ц.Баасанжав, Н.Гэрэлсүрэн нарын асуусан асуултад УИХ-ын гишүүн Ж.Бямбадорж, Н.Баяртсайхан, Ч.Улаан, ажлын хэсгээс П.Ганчимэг нар хариулт өгөв.


Улсын Их Хурлын гишүүн П.Жасрай, Ц.Өөлд, Ц.Оюунбаатар нар санал хэлэв.

 
С.Төмөр-Очир:
-Онцгой албан татварын хуульд нэмэлт оруулах тухай хуулийн төслийг хэлэлцэх нь зүйтэй гэсэн Байнгын хорооны саналыг дэмжье.


Зөвшөөрсөн 32


Татгалзсан 16


Бүгд 48


66.7 хувийн саналаар Байнгын хорооны санал дэмжигдлээ. 

Анхны хэлэлцүүлгээр нь батлая гэсэн Байнгын хорооны горимын саналыг дэмжье.


Зөвшөөрсөн 28


Татгалзсан 20


Бүгд 48


58.3 хувийн саналаар Байнгын хорооны санал дэмжигдлээ.

 
Онцгой албан татварын хуульд нэмэлт оруулах тухай хуулийг бүхэлд нь батлая.


Зөвшөөрсөн 27


Татгалзсан 22


Бүгд 49


55.1 хувийн саналаар Онцгой албан татварын хуульд нэмэлт оруулах тухай хууль батлагдлаа.


Уг асуудлыг 10 цаг 35 минутад хэлэлцэж дуусав.


Гурав.Төрийн нууцын жагсаалт батлах тухай хуулийн төсөл /эцсийн хэлэлцүүлэг/


Энэ асуудлыг хэлэлцэхэд Тагнуулын ерөнхий газрын дарга М.Батсайхан, ТЕГ-ын Дээд сургуулийн дэд захирал С.Бямбадорж, ТЕГ-ын Гэрээ, эрх зүйн ажилтан Г.Мөнгөнцэцэг, УИХ-ын Тамгын газрын хуулийн зөвлөх О.Баяраа, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг асуудлын талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Д.Базарсад танилцуулав.


С.Төмөр-Очир:
-Төслийн 1 дүгээр зүйлийн “хориглоно” гэсний дараа 5 дугаар зүйлийн 2 дахь хэсэгт “10/иргэний хамгаалалтын нийтийн дайчилгааны арга хэмжээг хэрэгжүүлэх болон онцгой нөхцөл байдлын үед хүн амын аюулгүй байдлыг хангах төлөвлөгөө, хангалтын объектуудын байрлал, зориулалт, энэ үед дэд бүтцийг ашиглахтай холбогдсон мэдээлэл, биет зүйл” гэсэн заалт нэмэх. УИХ-ын гишүүн Д.Базарсадын санал, Аюулгүй байдал, гадаад бодлогын байнгын хороо дэмжсэн. Байнгын хорооны саналыг дэмжье. 


Зөвшөөрсөн 42


Татгалзсан 3


Бүгд 45


93.3 хувийн саналаар Байнгын хорооны санал дэмжигдлээ.


Төрийн нууцын тухай хуульд нэмэлт, өөрчлөлт оруулах тухай хуулийг бүхэлд нь батлая.


Зөвшөөрсөн 41


Татгалзсан 4


Бүгд 45


91.1 хувийн саналаар Төрийн нууцын тухай хуульд нэмэлт, өөрчлөлт оруулах тухай хууль батлагдлаа.


Төрийн нууцын жагсаалт батлах тухай хуулийг бүхэлд нь батлая.


Зөвшөөрсөн 41


Татгалзсан 4


Бүгд 45


91.1 хувийн саналаар Төрийн нууцын жагсаалт батлах тухай хууль батлагдлаа.


Захиргааны хариуцлагын тухай хуульд өөрчлөлт оруулах тухай хуулийг батлая.


Зөвшөөрсөн 43


Татгалзсан 2


Бүгд 45


95.6 хувийн саналаар Захиргааны хариуцлагын тухай хуульд өөрчлөлт оруулах тухай хууль батлагдлаа.


УИХ-аас 1995 оны 7 сарын 4-ний өдөр баталсан Төрийн нууцын жагсаалт батлах тухай хуулийг хүчингүй болсонд тооцох тухай хуулийг батлая.


Зөвшөөрсөн 44


Татгалзсан 1


Бүгд 45


97.8 хувийн саналаар Хууль хүчингүй болсонд тооцох тухай хууль батлагдлаа.


Энэ асуудлыг 10 цаг 42 минутад хэлэлцэж дуусав.


Дөрөв.Батлан хамгаалах салбарт хамтран ажиллах тухай Монгол Улсын Засгийн газар, Украйн Улсын Сайд нарын танхимын хоорондын хэлэлцээрийг соёрхон батлах тухай хуулийн төсөл /хэлэлцэх эсэх/


Энэ асуудлыг хэлэлцэхэд Батлан хамгаалахын сайд Ж.Гүррагчаа, Батлан хамгаалах яамны Гадаад харилцааны хэлтсийн дарга Г.Нүрзэд, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг хуулийн талаарх төсөл санаачлагчийн илтгэлийг Батлан хамгаалахын сайд Ж.Гүррагчаа танилцуулав.


Хуулийн төсөлтэй холбогдуулан Улсын Их Хурлын гишүүн Ч.Авдай, Д.Мөрөн нарын асуусан асуултад Батлан хамгаалахын сайд Ж.Гүррагчаа хариулт өгөв.


Хуулийн төслийн талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Р.Гаваа танилцуулав.


С.Төмөр-Очир:
-Батлан хамгаалах салбарт хамтран ажиллах тухай Монгол Улсын Засгийн газар, Украйн Улсын Сайд нарын танхимын хоорондын хэлэлцээрийг соёрхон батлах тухай хуулийн төслийг хэлэлцэх нь зүйтэй гэсэн Байнгын хорооны саналыг дэмжье.


Зөвшөөрсөн 46


Татгалзсан 2


Бүгд 48


95.8 хувийн саналаар Байнгын хорооны санал дэмжигдлээ. 

Анхны хэлэлцүүлгээр нь батлая гэсэн Байнгын хорооны горимын саналыг дэмжье.


Зөвшөөрсөн 45


Татгалзсан 2


Бүгд 47


95.7 хувийн саналаар Байнгын хорооны санал дэмжигдлээ.

 
Батлан хамгаалах салбарт хамтран ажиллах тухай Монгол Улсын Засгийн газар, Украйн Улсын Сайд нарын танхимын хоорондын хэлэлцээрийг соёрхон батлах тухай хуулийг бүхэлд нь батлая.


Зөвшөөрсөн 45


Татгалзсан 2


Бүгд 47


95.7 хувийн саналаар Батлан хамгаалах салбарт хамтран ажиллах тухай Монгол Улсын Засгийн газар, Украйн Улсын Сайд нарын танхимын хоорондын хэлэлцээрийг соёрхон батлах тухай хууль батлагдлаа.



Уг асуудлыг 10 цаг 55 минутад хэлэлцэж дуусав.


Тав.Монгол Улсын эдийн засаг, нийгмийг хөгжүүлэх үндсэн чиглэлийг боловсруулах, батлуулах, түүний хэрэгжилтийг хангахад баримтлах журам батлах тухай УИХ-ын тогтоолын төсөл /анхны хэлэлцүүлэг/


Энэ асуудлыг хэлэлцэхэд Санхүү, эдийн засгийн яамны газрын дарга Ж.Жаргалсайхан, мэргэжилтэн Ц.Зоригтбат, УИХ-ын Тамгын газрын хуулийн зөвлөх С.Доржханд, Эдийн засгийн байнгын хорооны референт Д.Отгон нарын бүрэлдэхүүнтэй ажлын хэсэг байлцав.


Уг асуудлын талаарх Эдийн засгийн байнгын хорооны дүгнэлтийг УИХ-ын гишүүн Ц.Дамиран танилцуулав.


Тогтоолын төсөлтэй холбогдуулан Улсын Их Хурлын гишүүн Н.Содномдоржийн асуусан асуултад Эдийн засгийн байнгын хорооны дарга Т.Очирхүү хариулт өгөв.


Ж.Бямбадорж:
-Төслийн 2, 3 дугаар зүйлийг нэгтгэн дараахь байдлаар өөрчлөх:


2 дугаар зүйл. Үндсэн чиглэлийн төслийг боловсруулах хугацаа


2.1.Төрийн захиргааны төв болон нутгийн захиргааны байгууллага Үндсэн чиглэлийн төслийг өөрийн эрхлэх асуудлын хүрээнд 9 дүгээр сарын 1-ний дотор боловсруулж, санхүү, эдийн засгийн асуудал эрхэлсэн төрийн захиргааны төв байгууллагад хүргүүлнэ.


2.2.Санхүү, эдийн засгийн асуудал эрхэлсэн төрийн захиргааны төв байгууллага Үндсэн чиглэлийн төслийг хянан, хүлээн авч, нэгтгэн боловсруулж тухайн оны 9 дүгээр сарын 20-ны дотор Засгийн газрын хуралдаанд оруулна.


2.3.Засгийн газар Үндсэн чиглэлийн төслийг хянан хэлэлцээд тухайн оны 10 дугаар сарын 1-ний дотор УИХ-д өргөн мэдүүлнэ. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье.


Зөвшөөрсөн 43


Татгалзсан 3


Бүгд 46


93.5 хувийн саналаар Байнгын хорооны санал дэмжигдлээ.


Төслийн 4.1.4, 4.2.1, 5.2.1 дэх заалтуудыг хасах. 

“4.1.4.Энэхүү журмын 3.3 дугаарт заасан хугацаанд Үндсэн чиглэлийн төслийг боловсруулан Засгийн газрын хуралдаанд оруулах.

4.2.1.Энэхүү журмын 4.1.1, 4.1.2, 4.1.3-т заасан маягт зааврын дагуу хөгжлийн ерөнхий үзүүлэлтүүд, үндсэн чиглэлийн төслийг төрийн захиргааны төв болон нутгийн захиргааны байгууллагаар үнэн зөв гаргуулан авах.

5.2.1.Энэхүү журмын 4.1.2-т заасан маягтад тусгасан мэдээллийг тухайн салбарт хамаарагдах байгууллагаар үнэн зөв гаргуулан авах.” УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье.


Зөвшөөрсөн 44


Татгалзсан 2


Бүгд 46

95.7 хувийн саналаар Байнгын хорооны санал дэмжигдлээ.


Төсөлд 7.2.3 дахь заалт болгон “Шинжлэх ухаан, технологийн төслийн үр дүн” гэж нэмэх. УИХ-ын гишүүн Н.Тогтохын санал. Эдийн засгийн байнгын хороо дэмжсэн. Байнгын хорооны саналыг дэмжье.


Зөвшөөрсөн 42


Татгалзсан 4


Бүгд 46


91.3 хувийн саналаар Байнгын хорооны санал дэмжигдлээ.


Төслийн 8 дугаар зүйлд “Жил бүрийн үндсэн чиглэлийн нэгдсэн дүнд үндэслэн Засгийн газрын бүрэн эрхийн хугацааны үйл ажиллагааны хөтөлбөрийн биелэлтийг гаргаж, дүнг Монгол Улсын Ерөнхий сайд УИХ-ын сонгууль болох тухайн жилийн УИХ-ын хаврын чуулганд танилцуулна” гэсэн заалт нэмэх. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Цөөнх УИХ-ын гишүүн Н.Ганбямба 


Улсын Их Хурлын гишүүн Т.Очирхүү, Н.Ганбямба, А.Базархүү, М.Далайхүү нар санал хэлж энэ заалтыг хоёрдахь хэлэлцүүлгээр ярья, санал хураах шаардлагагүй гэж үзэв.


Төслийн 9 дүгээр зүйлийг дараахь байдлаар өөрчлөх:


“9 дүгээр зүйл. Журам зөрчигчид хүлээлгэх хариуцлага


Журам зөрчсөн төрийн албан хаагчид Төрийн албаны хууль болон Төрийн байгууллагын удирдлага, санхүүжилтийн тухай хуульд заасан үндэслэл журмын дагуу хариуцлага хүлээлгэнэ”. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье.


Зөвшөөрсөн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдэж, уг хуулийн төслийг хоёрдахь хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.


Уг асуудлыг 11 цаг 28 минутад хэлэлцэж дуусав.


Улсын Их Хурлын дарга С.Төмөр-Очир Ахмад настан, түүнд үзүүлэх хөнгөлөлт үйлчилгээний тухай хуулийн төслийн эцсийн найруулгыг уншиж танилцуулав.


Эцсийн найруулгатай холбогдуулан санал хэлэх гишүүд байхгүй байв.


УИХ-ын гишүүд дээрх хуулийн эцсийн найруулгыг сонсов.


Энэ өдрийн хуралдаан 11 цаг 30 минутад өндөрлөв.


ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Н.ЛУВСАНЖАВ


ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УЛСЫН ИХ ХУРЛЫН 2003 ОНЫ ХАВРЫН ЭЭЛЖИТ

ЧУУЛГАНЫ2004 ОНЫ 1 ДҮГЭЭР САРЫН 2-НЫ ӨДӨР

/БААСАН ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

С.Төмөр-Очир:
-Улсын Их Хурлын намрын чуулганы шинэ оны эхний өдрийн 1-р сарын 2-ны өдрийн нэгдсэн хуралдаан нээснийг мэдэгдье. Өнөөдрийн нэгдсэн хуралдаанаар дараахь асуудлыг хэлэлцэхээр төлөвлөж байна.


Ахмад настан түүнд үзүүлэх хөнгөлөлт, үйлчилгээний тухай хуулийн төсөл, хэлэлцэх эсэх


Онцгой албан татварын тухай хуулийн төсөл, хэлэлцэх эсэх


Төрийн нууцын жагсаалт батлах тухай хуулийн төсөл, эцсийн хэлэлцүүлэг


Монгол Улсын Засгийн газар, Украйн Улсын Сайд нарын танхим хоорондын Батлан хамгаалах салбарт хамтран ажиллах хэлэлцээрийг соёрхон батлах тухай хуулийн төсөл, хэлэлцэх эсэх


Монгол Улсын эдийн засаг, нийгмийн хөгжлийн үндсэн чиглэлийг боловсруулах, түүний хэрэгжилтийг хангахад баримтлах журам батлах тухай УИХ-ын тогтоолын төслийн анхны хэлэлцүүлгийг явуулахаар төлөвлөж байна. Ингээд эхнийхээ хэлэлцэх асуудалд оръё. Ажлын хэсгийг урьж байна.


Хуулийн төслийн талаар хууль санаачлагчийн илтгэлийг сонсоё. Илтгэлийг Ерөнхийлөгчийн нийгмийн бодлогын зөвлөх Лхагва танилцуулна.


Л.Лхагва:
-Улсын Их Хурлын дарга, эрхэм гишүүд ээ,


1939 оны Халх голын байлдаан, 1945 оны чөлөөлөх дайн, улсын баруун хил дээр 1940-1948 онд болсон тулгаралтанд оролцсон ахмад дайчид болон түүнд амь үрэгдсэн дайчдын эхнэр, нөхөрт хуулиар амьжиргааны доод түвшинг харгалзан Засгийн газраас тогтоосон хэмжээний тусламжийг жилд 2 удаа олгож байна. Гэвч сүүлийн жилүүдэд дайнд оролцсон ахмад дайчид, Монгол улсын Ерөнхийлөгч, Зэвсэгт хүчний ерөнхий командлагчид хандан тэдний авч буй тэтгэвэр тэтгэмж хүрэлцэхгүй, амьдрал ахуй нь хүндэрч байгааг танилцуулж, төр засгаас үзүүлж буй нийгмийн халамжийг нэмэгдүүлэх, түүний дотор жилд 2 удаа олгож буй тусламжийг улирал тутам олгож байх хүсэлтийг удаа дараа тавьж ирлээ.


Иймээс төрийн бодлого, ахмад дайчдад үзүүлэх нийгмийн халамжийг нэмэгдүүлэх шаардлага, дайнд оролцсон ахмад дайчдын тоо жил ирэх тутам цөөрч, тэр хэрээр нийгмийн халамжийн сангаас олгож байгаа тусламж багасах хандлагыг үндэслэн Ахмад настан, түүнд үзүүлэх хөнгөлөлт, үйлчилгээний тухай хуульд өөрчлөлт оруулж, тэдэнд уг тусламжийг жилд хоёр удаа биш, улирал тутам буюу жилд 4 удаа олгох асуудлыг шийдвэрлэх нь зүйтэй гэж Монгол улсын Ерөнхийлөгч үзсэн юм.


Энэхүү хуулийн төслийг хэрэгжүүлэхэд ойролцоогоор 79.2 сая төгрөг нэмж шаардагдах бөгөөд жил ирэх тутам дунджаар 20-30 сая төгрөгөөр багасах магадлалтай тооцоо гарч байна. Хуульд заасан бүрэн эрхийнхээ дагуу Монгол улсын Ерөнхийлөгчийн санаачилсан Ахмад настан, түүнд үзүүлэх хөнгөлөлт, үйлчилгээний тухай хуульд өөрчлөлт оруулах тухай хуулийн төслийг УИХ-ын намрын чуулганаар хэлэлцэн баталж өгөхийг та бүхнээс хүсье. Анхааран соёрхсонд баярлалаа.


С.Төмөр-Очир:
-Хуулийн төсөл санаачлагчийн илтгэлтэй холбогдуулж асуулт асуух гишүүд.


Н.Ганбямба:
-Саяны дүгнэлтэн дотор сүүлийн үед ахмадуудын амьдрал хүнд болж байгаа гэдгийг сайн ойлгосонгүй, бид нар хүнд байгаа амьдралыг нь дээш нь татах гээд энэ 3 жилийн турш эдийн засгийн хөшүүрэгтэй уялдаад нийгмийн хамгааллын арга хэмжээнүүд авч явуулж байгаа юм. Нэгэнт Энхсайханы Засгийн газрын суурь үнийг чөлөөлнө гэдэг энэ ойлголтоос хойш үнэхээр хүнд байдалд орсон ядуурлыг багасгахын төлөө явж байгаа юм. Ямар дүгнэлт, сүүлийн үед хүнд болж байгаа учраас гэсэн ийм дүгнэлт орж байгаа бол. Ер нь хүнд байгаа гэдгийг хүлээн зөвшөөрч байгаа, гэхдээ хүнд болж байгаа гэдгийг нэгдүгээрт сайн ойлгохгүй байгаа юм.


Хоёрдугаарт, ахмад дайчдын тэтгэвэр, тэтгэмжтэй холбоотой асуудал их чухал юм. Нэгэнт энэ асуудал хөндөгдсөнөөр нэг удаагийн буцалтгүй тусламж, хоёр гурван дайнд оролцсон ахмадуудын нэг удаагийн буцалтгүй тусламжийг тойрог дээр уулзалт хийгээд явахад асар их хөндөгддөг асуудал бол энэ байдаг юм. Энийг яагаад нэгэнт өргөн барьж байгаа бол энийг хамтад нь өргөн барьж болоогүй юмуу?


За яахав энэ бол хоёр удаагийн авдаг 20 хэдэн мянган төгрөгийг жилд 4 удаа болгож байгаа нь санхүүгийн хувьд ямар нэгэн тооцоо юм хийсэн үү? Энэ Засгийн газар бодвол ийм тэтгэмжийг олон дахин өгдөг болъё, 4 дахин өгдөг болъё гэсэн ийм тооцоо өгсөн юм болов уу? гэсэн ийм хэдэн зүйлийг тодруулмаар байна.


Л.Лхагва:
-Хүндэрч байгаа гэдгийг ахмадуудаас өөрсдөөс нь ирсэн олон удаагийн санал, хүсэлт, өргөдөл, гомдлыг үндэслэн бид нар бичсэн юм. Энд тухайлбал ажилгүйдэл, ядуурлыг бууруулах, ажлын байр шинээр бий болгох, цалин тэтгэвэр, тэтгэмжийг нэмэх талаар иргэдийн бодит орлогыг нэмэгдүүлэх, дайнд оролцсон ахмад дайчдын нийгмийн баталгааг хангах талаар төр засаг, ахмад дайчдын нийгмийн баталгааг хангах талаар дорвитой мэдэгдэхүйц арга хэмжээ авахгүй байна гэх мэтчилэнгээр удаа дараа бичиж бидний амьдрал хүндэрч байна гэж ингэж бичиж байгааг үндэс болгож тэр үгийг оруулсан.


Хоёрдугаарт, нэг дайнд оролцсон ахмадуудад 100 мянга, 2 дайнд оролцсон ахмадуудад 200 мянган төгрөгийн тэтгэмж олгоно гэж 2004 оны төсөв хэлэлцэх үед яригдаж байсан. Энэ асуудал Засгийн газар дээр яригдсан хэвээрээ байгаа гэж ингэж үзэж байгаа.


Гуравдугаарт, тооцооны хувьд жилд 2 удаа, 4 удаа болгосноор энэ 2004 оны хувьд тооцооноос нэг удаа нэмэгдэх тооцоо, өөрөөр хэлбэл нийтдээ 2 удаа нэмэгдчихээр 158.4 сая төгрөг шаардлагатай болж байгаа юм. Тэгэхдээ 2004 онд Засгийн газраас өгсөн санал 7 сарын 1-нээс энэ тэтгэмжийг олгож эхлэе гэж ингэж санал болгосон.  Энүүгээр тооцоход 79.2 төгрөг шаардлагатай байгаа юм. Энэ эх үүсвэр яг төсөвт нэр зааж суугаагүй боловч Засгийн газар Нийгмийн хамгаалал, хөдөлмөрийн сайд илтгэхдээ мөн тэндээс протоколд тэмдэглэхдээ бусад тэтгэмжийн хэмнэлт болон Нийгмийн хамгааллын сайдын төсвийн багцад багтаан шийдвэрлэх боломжтой гэж ингэж үзсэн.


Н.Болормаа:
-Хоёр асуулт байна. Эхний асуулт, дайнд оролцож явсан ахмад дайчдад үзүүлэх хөнгөлөлт үйлчилгээ нь тагнуулын байгууллагад ажиллаж байсан тусгай үүрэг гүйцэтгэж байсан чекистүүд, энэ хүмүүс хэр хамрагдаж байна вэ? энэ судалгаанд, энэ тоонд орж байна уу гэсэн ийм эхний асуулт байна.


Хоёрдугаарт, хуулийг хэрэгжүүлж эхлэх хугацааны хувьд 7 сарын 1 биш, наашлуулбал, тухайлбал 4 сарын 1 гэж наашлуулбал төсвийн хувьд ямар хүндрэл гарах вэ? энэ талаар хууль санаачлагч хугацааг авч үзэхдээ ямар үндэс тооцоог харгалзаж үзсэн бэ? 


Л.Лхагва:
-Энэ хуульд тусгай үүрэг гүйцэтгэгч буюу тагнуулын байгууллагад ажилласан ахмадууд ороогүй, зөвхөн 1939 оны Халх голын байлдаан, 1945 оны дайн, 1938-1948 онд баруун хил дээр болсон зэвсэгт тулгаралтанд оролцсон ахмад дайчид оролцсон. Энэ хүмүүс бол 78-97 настай хүмүүс байгаа. 


Хугацааны хувьд Засгийн газар 7 сарын 1 гэсэн юм. Гэхдээ энэ хугацааг 4 сарын 1 гэж нааш нь татах боломж байгаа гэж үзэж байгаа. 7 сарын 1, 4 сарын 1 хоёрт зарчмын ялгаа гарахгүй юм билээ. Өөрөөр хэлбэл хуучин хуулийн дагуу жилд 2 удаа олгох, эхний улиралд нэг олгочихоод байж байх юм, гэтэл шинэ хуулийн дагуу 7 сарын 1-нээс гэхэд хоёр удаа олгох болно. Тэгэхээр энд зарчмын ялгаа гарахгүй юм билээ. Өөрөөр хэлбэл энэ жилийн хувьд аль ч хуулиар явсан 3 удаа олгоно. Тэгэхээр 7 сарын 1 байна уу, 4 сарын 1 байна уу, адилхан юм гэж бид нар бас байнгын хороон дээр энэ асуудал гарч байсан, энэ дээр байнгын хорооны гишүүд санал нэгдэж байсан.


П.Жасрай:
-1939, 1945 оны дайн, түүнчлэн баруун хязгаарын зэвсэгт мөргөлдөөнд оролцсон, нийгмийн халамжийн энэ тэтгэмжийг авч байгаа хүний тоо хэд байна вэ?


Хоёрдугаарт, илтгэгч ярихдаа 2004 онд төлөвлөсөн хэмжээн дотор багтаж байгаа нэмэгдэл нэг хүнд ноогдох нь, төгрөг нь нэмэгдэхгүй юм шиг. Хоёр удаа өгч байсныг 4 удаа өгчихөөд 70 сая төгрөгөөр өсчихөөд байгаа юм шиг ийм ойлголт төрчих гээд байна. Наадах чинь жишээлбэл 2 удаа дайнд оролцсон нь жилд хэдэн төгрөг авч байсан юм, одоо хэд болох юм. 1 удаа оролцсон бол хэдийг авч байсан юм, одоо хэд болох юм. Зөвхөн баруун хязгаарын зэвсэгт мөргөлдөөнд орсон хүн нөгөө хоёр дайнд нь оролцоогүй бол хэдийг авч байсан юм, одоо энэ хуулийг хэрэгжүүлснээр хэд болох юм бэ? жинхэнэ абсалют тоог нь хэлж өгөөч.


Л.Лхагва:
-Одоо яг 3649 хүн энэ тэтгэмжийг авах тооцоотой байгаа. Бид нар энэ асуудлыг боловсруулахын тулд 2003 оны эхний хагас жилд 21 аймаг, хотоос нарийвчилсан судалгаа авсан юм. Энэ судалгаагаар 1000 гаруй хүний тоо илүү гарч байсан. Энийг магадлуулахаар Нийгмийн хамгаалал, хөдөлмөрийн яаманд асуудлыг тавьсан. Нийгмийн хамгаалал, хөдөлмөрийн яам энэ дээр 2, 3 сар нягталж үзээд энэ тоо худлаа гарч ирсэн байна, одоо бол яг амьд сэрүүн байгаа хүний тоо 3903 гэж ингэж гаргаж ирсэн. Тэгээд бид нар тооцоогоо хийхдээ жил тутам 400-700 хүн өөрөөр хэлбэл ахмад дайчид ертөнцийн мөнх бусыг үзүүлж байгаа. Тийм учраас 2004 онд мөн энэ хэмжээгээр ахмад дайчид маань ертөнцийн  мөнх бусыг үзүүлж болох нь ээ гэж 3649 хүнээр тооцоо хийсэн.


Авах тэтгэмжийн хувьд одоо 24750 төгрөг, амьжиргааны доод түвшингээр бодоод авч байгаа. Энэ бол нэг дайнд оролцсон, хоёр дайнд оролцсон, зэвсэгт мөргөлдөөн буюу тулгаралтанд оролцсон хүмүүст нэгэн адил очиж байгаа. Яг нарийн тоонуудыг хэлээгүй, тооцоо байж байна. Хүнийх нь тоо, мөнгөнийх нь хувьд ижил байх юм. 79.2 сая төгрөг одоо яг энэ оны хувьд нэмэгдэх шаардлагатай байн. Ерөнхийдөө нэмэгдэх хэмжээ бол 2005 оны төсөв хийгдэх үед ухаандаа жилд 20-30 сая гэхээр, энэ жил мөн 20-30 саяар хорогдчихно. 2004 онд энэ мөнгөний тоо. Тэр хэмжээгээр тооцоод эргээд 2005 оны төсөвт, өнөөдрийн тооцож байгаагаар бол 79.2 буюу энийг хоёр дахин бодохоор 158.4 сая гэж, 2005 онд энэ тоо 20-30 саяар багасах магадлалтай.


П.Жасрай:
-27400 гэдэг чинь 2004 онд хэд болох юм бэ?


Л.Лхагва:
-Одоо бол бүс нутгуудаар гаргасан амьжиргааны доод түвшин 19000-23500-гийн хооронд байж байгаа. Энийг бид нар Засгийн газраас тогтоосон 24750 гэж 2003 онд тогтоосон энэ тоог барьж явж байгаа юм. Энэ маань бүс нутгаар тооцоолсон амьжиргааны доод түвшин энэ онд дахин тооцох үед тэр хэмжээгээр өөрчлөгдөнө гэж бодож байгаа. Одоо бол урьдчилсан тооцоо гараагүй байна. Ер нь олонхи удаан нэмэгдэж байгаа. Энэ 24750 бол Засгийн газар дахин шинэчилбэл өөрчлөгдөнө, тэгэхгүй бол энэ хэвээрээ байна. 24750-ийг 4 дахин өгөх гэж байгаа.


Ц.Дамиран:
-2000 онд ахмад дайчид 7000 гаруй байснаа энэ онд 3000 гаруй болох юм байна л даа. Энэ дээр бичээд байгаа яг бодит өгөх гэж байгаа юм бол нэлээн тайлбарлах юм бол хуучин жилд хоёр удаа өгч байсныг өгч байгаа төгрөгийнх нь хэмжээг хасахгүйгээр хуваалгүйгээр хоёр дахин нэмээд өгч байгаа юм байна шүү дээ. Тэгж ойлгож болох уу? өөрөөр хэлбэл хуучин жилд 1 удаа өгөхдөө 24750 төгрөг өгч байсан юм байна, одоо бол 24750 төгрөгөө 4 удаа өгөх юмуу, өөрөөр хэлбэл өгч байгаа хэмжээ чинь хоёр дахин нэмэгдэж байгаа юм байна шүү дээ.


Л.Лхагва:
-Энэ бол яг тэгж ойлгож болно. 


П.Жасрай:
-Хөдөлмөр нийгмийн хамгааллын сайдыг дуудаж тодруулмаар юм байна даа. Тэгэхгүй бол энэ заалан дотор ерөөсөө ойлголтгүй үлдчихээд байна шүү дээ. Нэг үзэхэд 24700-г нь 45 мянган хэдэн зуу болгомоор юм шиг, нэг талаас нь үзэхээр 24750-ыг хоёр хуваагаад өгдөг байсныг нь 4 хуваагаад өгөх юм шиг. Тэгээд энэ чинь төсөв дээрээ яаж нөлөөлж байгаа нь ойлгомжгүй ийм байдал руу орчихоод байна шүү дээ.


С.Төмөр-Очир:
-Чинзориг сайд аа ийм юм асуусан, хуучин өгч байснаа 2 өгдөг байсныг нь нэмэхгүйгээр 4 хувааж өгөх гээд байгаа юмуу, хуучин 2 өгч байснаа 4 өгдөг болоод 2 дахин нэмэгдээд байгаа юмуу? гэсэн асуулт байна.


С.Чинзориг:
- Хуулийн өөрчлөлтөөр жилд 2 удаа ахмад настанд үзүүлж байсан тусламжийг жилд 4 удаа өгдөг болоод байгаа юм. Хэмжээ нь одоо 24750 байгаа юм. Тэрүүгээрээ жилд 4 удаа олгогдоно.


С.Төмөр-Очир:
-24-ийгээ 4-өөр үржүүлээд жилийн сумма нь гарч байна уу, 24-ийг 2-оор үржүүлээд гарч байна уу гэж асуугаад байна шүү дээ.


С.Чинзориг:
-24750-ийг л 4 улирлаар авна гэсэн үг, үндсэндээ 90 хэдэн мянга болж байна гэсэн үг.


С.Төмөр-Очир:
-Асуулт асуухаар нэрээ ирүүлсэн гишүүд дууслаа. Ингээд асуулт хариултаа таслая. Одоо хуулийн төслийн талаар Нийгмийн бодлогын байнгын хорооны дүгнэлтийг сонсоё, Нийгмийн бодлогын байнгын хорооны дүгнэлтийг байнгын хорооны дарга Ганди танилцуулна.


Т.Ганди:
-Улсын Их Хурлын дарга, эрхэм гишүүд ээ,


Ахмад настан, түүнд үзүүлэх хөнгөлөлт, үйлчилгээний тухай хуульд өөрчлөлт оруулах тухай хуулийн төслийг Монгол Улсын Ерөнхийлөгч санаачлан боловсруулж 2003 оны 12-р сарын 23-ны өдөр УИХ-д өргөн мэдүүлсэн билээ. Энэ хуулийн төслөөр дайнд оролцсон ахмад настнуудын нийгмийн хамгааллыг сайжруулах зорилгоор 1939 оны Халх голын байлдаан,  1945 оны чөлөөлөх дайн, 1940-1948 онд улсын баруун хил дээр болсон зэвсэгт тулгаралтанд оролцсон ахмад дайчид болон түүнд амь үрэгдэгсдийн эхнэр, нөхөрт жилд 2 удаа олгодог тусламжийг жилд 4 удаа буюу улиралд 1 удаа олгодог болох юм. Нийгмийн бодлогын байнгын хорооны 2003 оны 12-р сарын 29-ний өдрийн хуралдаанаар төслийн хэлэлцэх эсэх асуудлыг авч хэлэлцээд УИХ-ын нэгдсэн хуралдаанд оруулан хэлэлцүүлэх нь зүйтэй гэж шийдвэрлэсний дээр Монгол Улсын Их Хурлын чуулганы хуралдааны дэгийн 22-ын 7-д байнгын хороо төслийг нэгдсэн хуралдаанаар хэлэлцүүлэхээр шийдвэрлэсэн дүгнэлтээ төслийг анхны хэлэлцүүлэгт бэлтгэсэн дүгнэлттэй хамтатган гаргаж болно гэж заасныг баримтлан төслийн анхны хэлэлцүүлгийг мөн явууллаа.


Энэх элэлцүүлгээр хуулийн дагаж мөрдөх хугацааг 2004 оны 7-р сарын 1-ний өдрөөс гэснийг 2004 оны 4-р сарын 1-ний өдрөөс гэж өөрчлөх саналыг хуралдаанд оролцсон олонхи гишүүд дэмжсэн болно.


УИХ-ын чуулганы хуралдааны дэгийн 23.8-д анхны хэлэлцүүлгийн явцад төслийн талаар зарчмын зөрүүтэй санал гараагүй, түүнчлэн уг төслийг батлах санал гарсан бол түүний эцсийн хэлэлцүүлгийг шууд явуулж болно гэж заасныг баримтлан төслийг хэлэлцэх эсэхийг шийдвэрлэн, улмаар төслийн анхны болон эцсийн хэлэлцүүлгийг хамтатган хийх саналыг УИХ-ын чуулганы нэгдсэн хуралдаанд оруулж байна.


Эрхэм гишүүд ээ,


Нийгмийн бодлогын байнгын хорооны дүгнэлтийг хэлэлцэн, төслийг бүхэд нь баталж өгөхийг хүсье. 


С.Төмөр-Очир:
-Байнгын хорооны дүгнэлттэй холбогдуулж Баярсайхан, Ганбямба, Өөлд гишүүд асуулт асуухаар нэрээ ирүүлж байна.


Ё.Баярсайхан:
-Нэг зүйл товчхон тодруулмаар байна. Санаачлагчийн юунд Засгийн газраас ирүүлсэн саналыг үндэслээд хугацаагаар 7 сарын 1-нээс болголоо гэж Ерөнхийлөгчийн танилцуулганд байгаа л даа. Байнгын хороон дээр 4 сарын 1-нээс болгоё гэсэн гишүүдийн санал гараад байнгын хороо дэмжсэн юм байна. Тэгэхээр энэнтэй холбогдоод нэг л асуулт гарч ирээд байгаа юм. Засгийн газрын саналтай холбогдуулаад энэ хугацаа наашлуулж байгаагаас уялдуулан Засгийн газар тухайлбал Сангийн яамнаас 2004 оны төсөвт энэ яаж зохицуулагдах талаар та бүхэнд тодруулсан юм байна уу?


Т.Ганди:
-Ахмад настан, түүнд үзүүлэх хөнгөлөлт, үйлчилгээний тухай хуульд өөрчлөлт оруулах тухай Ерөнхийлөгчөөс санаачилсан хуулийн төслийн танилцуулгыг та бүхэнд бас тараасан байгаа. Энэ Засгийн газар дээр хэлэлцүүлэгдэх явцад. Хөдөлмөр нийгмийн хамгааллын яамны сайдаас ирүүлсэн танилцуулган дотор энэ тухай нэлээн тодорхой заачихсан байгаа. Тэгэхээр энэ маань улиралд 1 удаа олгогдож болох энэ төсвийн эх үүсвэр нь Нийгмийн хамгаалал, хөдөлмөрийн сайдын төсвийн санд багтаж байгаа бөгөөд гаргах бололцоотой юм гэсэн ийм саналыг ирүүлсэн байна лээ.


Нөгөө талаас энэ дээр би дашрамд хэлэхэд энэ дайнд оролцсон хүмүүсийн тоо болбол бас абсалютный тодорхой биш байгаа. Энэ дээр эргэж нягталснаар бас нэлээн их нэмэлт эх үүсвэр олох бололцоотой гэж Хөдөлмөр, нийгмийн хамгааллын сайд бас энэ төслийн хэлэлцэх эсэх асуудлаар байнгын хороон дээр яригдаж байхад бас тайлбар өгч байсан. Мөн Нийгмийн бодлогын байнгын хорооноос өнгөрсөн жил Батлан хамгаалах яам Дайнд оролцогсодын Монголын холбоонд явуулсан бид нар асуулга явуулсан. Түүний хариу юу гэж ирсэн бэ гэхээр 3000 гаруй дайнд оролцсон дайчдын тоог хийсвэр тоо байна, энэ нь 1990-ээд оноос хойш механикаар өссөн бөгөөд дайнд оролцох нас нь хүрээгүй, 16 наснаас доош настай байхдаа дайнд орж байсан тийм улсуудын гэрчилгээ, бүртгэлтэй зүйл байгаа.


Ийм учраас бас энэ тоог эргэж харж Дайнд оролцогчдын холбоотой хамтарч Батлан хамгаалах яам, Хөдөлмөр, нийгмийн хамгааллын яам нэлээн нягталж байж бодит тоо гаргаж ирэх ёстой юм. Тэрнээс биш хүүхэд байхдаа хоёр дайнд орчихсон, шархадсан, эх орныхоо төлөө тэмцэж явсан юм шиг ийм бүртгэлтэй болчихсон, тэтгэвэр, тэтгэмж авч байгаа ийм зүйлүүд байгаа гэдгийг Батлан хамгаалах яамнаас бас хариу ирүүлж байсан.


Тэгэхээр энэ тэтгэмжийн хэмжээг нэмэгдүүлж байгаатай холбогдуулан Хөдөлмөр, нийгмийн хамгааллын яам, Батлан хамгаалах яамтай хамтарч бүртгэлийн тоог шинэчлэн тогтоох шаардлага зайлшгүй урган гарч байгаа. Эндээс ч гэсэн тэтгэмжийн эх үүсвэр олдоно гэж Хөдөлмөр, нийгмийн хамгааллын сайд бас ...


Ж.Бямбадорж:
-Засгийн газрын санал 7 сарын 1 гэсэн байгаа шүү дээ. Сайд яагаад 7 сарын 1 гэж Засгийн газрын кабинет дээрээ шийдсэн юмыг байнгын хороон дээр ганцаараа зөвшөөрсөн юм бэ?


Т.Ганди:
-Хэлэлцэх явцад бид нар ярьсан. Нэгэнтээ эх үүсвэрийн хувьд 3 улирлынх, 4 улирлын хувьд хувааж болох эх үүсвэр маань өөрөө энэ ахмад дайчид, өндөр настнуудын жилд хорогдож байгаа энэ тоог үндэслэж бас бүртгэлийн үндэслэж харьцангуй нэг эх үүсвэртэй учраас 3 улирал байна уу, 4 улиралд байна уу олгох бололцоо өөрөө нэг юм. Тийм учраас 7 сарын 1-нээс гэснийг нь улс төрийн ач холбогдол өгч 4 сарын 1-нээс болгох асуудлаар манай гишүүд санал гаргаж, асуулт хариулт явуулсны үндсэн дээр дийлэнх олонхиороо 4 сарын 1-нээс болгохоор шийдвэрлэсэн.


Н.Ганбямба:
-Ахмад дайчдад олгох гэж байгаа буцалтгүй тусламж бол тэтгэвэр, тэтгэмжинд хамаарагдахгүй өөр үзүүлэлт шүү дээ. Буцалтгүй тусламж болохоор. Тэгэхээр зэрэг төсөвтэй холбоотой гарч ирэх эх үүсвэр, саяны тайлбарласнаас үзэхэд Засгийн газраас энэ эх үүсвэрийг олгоно гэсэн юм байна. Гэхдээ хамгийн гол нь нэгэнт батлагдсан төсөв дотор хэрвээ зохицуулалт хийгээгүй байгаа бол тэтгэвэр тэтгэмжийн хэмнэлтээс энэ асуудлыг зохицуулах болов уу гэж бодож байгаа юм. Байнгын хороо энэ дээр тусдаа нэлээн тооцоо хийж байж оруулж ирж байгаа болов уу.


Хоёрдугаарт, жилд хоёр удаа олгодог ахмад дайчдын тэтгэвэр тэтгэмжийг 4 болгож байгаа нь сайн хэрэг, цаад талд нь өгдөг, нэг дайнд, хоёр дайнд оролцсон ахмадуудын буцалтгүй 100 мянган төгрөг, 200 мянган төгрөг хэдэн жил тавиад тавиад авч чадахгүй бүр тоо нь цөөрч байгаа ч асуудал байдаг. Энийг бас танай байнгын хороо тус тусад нь авч хэлэлцсэн үү, ойрын үед энэ орж ирэх үү гэдэг ийм асуулт байна.


Т.Ганди:
-Энэ Хөдөлмөр, нийгмийн хамгааллын сайдын төсвийн багцанд суучихсан бололцоотой гэсэн ийм хариултыг өгч байгаа. Тийм учраас энийг тэтгэмжийн сангаас юмуу өөр эх үүсвэрээс гаргаж нэр хаах гэж байгаа асуудал бас биш юмаа гэдгийг ойлгох ёстой.


Нөгөө талаас яахав энэ тэтгэмжийн хэмжээг нэмэгдүүлэх асуудлаар бид тодорхой бодлого барьж ажиллаж байгаа шүү дээ. Энийг та ч гэсэн энэ бодлогод оролцоод нэмэгдүүлэх арга замыг эрж хайгаад биднар ярьж байгаа. Тэгэхээр өнгөрсөн намар гэхэд тэтгэмжийн хэмжээг нэмэгдүүлэх, нөхөн олговорын хэмжээг нэмэгдүүлэх асуудлаар Нийгмийн бодлогын байнгын хороо бас асуудлаа шийдвэрлэж тодорхой бодлого гаргасан. Энэ тэтгэмжийн асуудлыг нэмэгдүүлэх асуудлыг шат дараатай, парламент болгонд хэлэлцэх асуудал мөн гэдгийг би бас дахин хэлмээр байна.


С.Төмөр-Очир:
-Асуулт асуухаар нэрээ ирүүлсэн улсууд дууслаа. Асуулт хариултаа таслая. Одоо санал хураалт явуулъя. Хуулийн төслийг хэлэлцэх асуудлаар санал хураалт явуулъя. Байнгын хороо Ахмад настан, түүнд үзүүлэх хөнгөлөлт үйлчилгээний тухай хуулийн төслийг хэлэлцэх нь зүйтэй гэж үзсэн байна. Байнгын хорооны саналыг дэмжье гэдгээр санал хураалт явуулъя.


Зөвшөөрсөн 51


Татгалзсан 1


Бүгд 52


98.1 хувийн саналаар Байнгын хорооны санал дэмжигдлээ. Байнгын хороо хэлэлцэх эсэхийг шийдэхдээ анхны хэлэлцүүлгийг хамт хийсэн байна. Анхны хэлэлцүүлгийн явцад зарчмын зөрүүтэй нэг санал гарсан. Энэ саналаар санал хураалт явуулъя. 


Хуулийн төслийн 2-р зүйлд энэ хуулийг 2004 оны 7 сарын 1-ний өдрөөс дагаж мөрдөнөг эснийг энэ хуулийг 2004 оны 4 сарын 1-ний өдрөөс эхлэн дагаж мөрдөнө гэж өөрчлөх гэсэн УИХ-ын гишүүн Авдай, Гомбожав, Чадраа, Нямдаваа, Цэвээнжав нарын санал байна. Нийгмийн бодлогын байнгын хороо дэмжсэн юм байна. Нийгмийн бодлогын байнгын хорооны саналыг дэмжье гэдгээр санал хураалт явуулъя.


Зөвшөөрсөн 49


Татгалзсан 3


Бүгд 52


94.2 хувийн саналаар Байнгын хорооны санал дэмжигдлээ. Байнгын хороо бас дэгийн хуульд заасны дагуу анхны хэлэлцүүлгээр нь батлах горимын санал оруулж ирсэн байна. Анхны хэлэлцүүлгээр нь батлая гэсэн горимын саналыг дэмжье гэдгээр санал хураалт явуулъя.


Зөвшөөрсөн 53


Татгалзсан 0


Бүгд 53


100 хувийн саналаар анхны хэлэлцүүлгээр нь батлая гэсэн санал дэмжигдлээ. Одоо Ахмад настан, түүнд үзүүлэх хөнгөлөлт, үйлчилгээний тухай хуулийг бүхэлд нь батлая гэдгээр санал хураалт явуулъя.


Зөвшөөрсөн 49


Татгалзсан 4


Бүгд 53


92.5 хувийн саналаар Ахмад настан, түүнд үзүүлэх хөнгөлөлт, үйлчилгээний тухай хууль батлагдлаа. Ажлын хэсгийнхэнд баярлалаа.


Дараагийн хэлэлцэх асуудалдаа оръё. Онцгой албан татварын хуульд нэмэлт оруулах тухай хуулийн хэлэлцүүлгийг явуулъя. Ажлын хэсгийнхнийг ярьж байна.


Энэ хооронд Хэрэглэгчийн эрх ашгийг хамгаалах тухай хуулийн эцсийн найруулга тараагдсан байгаа. Энэ эцсийн найруулга дээр саналтай гишүүн байна уу? Алга байна. Эцсийн найруулгыг сонслоо.


Ажлын хэсэгт Үндэсний татварын газрын дарга Зориг, Санхүү, эдийн засгийн яамны хэлтсийн дарга Ганчимэг, мэргэжилтэн Агарзандан нар ирсэн байна. Одоо Улаан сайд орж ирнэ.


Төсөл санаачлагчийн илтгэлийг сонсоё. Төсөл санаачлагчийн илтгэлийг Санхүү, эдийн засгийн сайд Улаан танилцуулна.


Ч.Улаан:
-Улсын Их Хурлын дарга, эрхэм гишүүд ээ,


Монгол Улсад тамхи үйлдвэрлэх чиглэлээр үйл ажиллагаа явуулж байгаа аж ахуйн нэгжүүдийн янжуур тамхи үйлдвэрлэхэд зориулан түүхий эд хэлбэрээр импортлож байгаа задгай тамхи, мөн үйлдвэрлэлээс бэлэн бүтээгдэхүүн болон гарч байгаа янжуур тамхинд оногдуулж байгаа онцгой албан татвар давхардан оногдож нэг төрлийн бүтээгдэхүүн үйлдвэрлэн борлуулахад хоёр төрлийн онцгой албан татварыг давхар төлж байгаа юм. Ийм онцгой албан татвар давхардаж байгаагийн шалтгаан нь янжуур тамхи үйлдвэрлэх түүхий эд болох задгай тамхийг импортоор оруулж ирэхэд Онцгой албан татварын хуулийн дагуу дүнс болон түүнтэй адилтгах задгай тамхинд онцгой албан татвар кг тутамд 015 ам доллар. Уг задгай тамхиар янжуур тамхи үйлдвэрлэн борлуулсан тохиолдолд мөн хуулийн дагуу 100 ш янжуур тутмаас 030 ам.доллар тус тус оногдуулж байгаатай холбоотой юм.


Онцгой албан татварын тухай хуульд бүтээгдэхүүний түүхий эдэд төлсөн онцгой албан татварыг суутган тооцох заалт байхгүй, нөгөө талаар онцгой албан татвар нь хэрэглээний татвар учир тамхины түүхий эдийн зориулалттай импортлож байгаа задгай тамхинд төлсөн онцгой албан татварыг эцсийн бүтээгдэхүүнд ногдох онцгой албан татвараас хасч тооцох талаар хуульд нэмэлт оруулж Засгийн газрын үйл ажиллагааны хөтөлбөрт тусгагдсан татварын давхардлыг арилгах зорилтыг хэрэгжүүлэх үүднээс уг хуулийн төслийг боловсруулсан юм.


Татварын давхардлыг арилгах нь гадаадын хөрөнгө оруулалтыг дэмжих, урамшуулахад томоохон алхам болох учиртай. Иймд уг хуулийн төслийг эхний хэлэлцүүлгээр хэлэлцэн баталж өгөхийг та бүхнээс хүсч байна.


С.Төмөр-Очир:
-Төсөл санаачлагчийн илтгэлтэй холбогдуулж асуулт асуух гишүүд.


П.Жасрай:
-Түрүүчийн ярьсан асуудалтай холбогдсон нэг юмыг тодруулах гэсэн юм л даа. Энэ ахмад дайнд оролцсон хүмүүст олгож байгаа тэтгэврийн өсөлтийг Батбаяр сайдын төсвийн багцаас гаргая гэж байгаа юм. Тэр зүйтэй. Нэг сангаас нөгөө рүү шилжүүлсэн хориглосон заалтууд гаргасан. Тэрнийг харж үзэхгүй бол болохгүй шүү.


С.Төмөр-Очир:
-Жасрай гуай наадахыг чинь баталчихсан шүү дээ. Тамхины юм ярьж байгаа шүү дээ.


Л.Даваацэдэв:
-Нэг асуулт байна, тамхин дээр бид нар түрүүнд ерөөсөө тамхины үйлдвэрлэлийг монголд байлгах байлгахгүй тухай асуудал яригдаж байсан л даа, нэгэнт үйлдвэрүүд бий болчихсон, хөрөнгө оруулалт бий болчихсон учраас энийг хаах шаардлагагүй гэсэн ийм ойлголтоор хандаж байсан. Гэтэл одоо болохоор тамхины үйлдвэрлэлийн чиглэлд гадаадын хөрөнгө оруулалтыг дэмжих тухай асуудал илтгэлд тавигдаж байх юм. Энэ ер нь бодлогын хувьд ийм дэмжих бодлого явуулах нь зүйтэй юмуу гэсэн ийм асуулт байна, тамхины үйлдвэрлэлийг.


Ч.Улаан:
-Уучлаарай би асуултыг бичиж авч амжсангүй.


Л.Даваацэдэв:
-Бид нар түрүүнд монгол улсад тамхи үйлдвэрлэх, үгүй юу гэдэг тухай ярьж байсан л даа, тэгж байгаад нэгэнт байгуулагдчихсан үйлдвэрүүд байна гээд ингээд үлдэж байх шиг байсан.Гэтэл одоо бид нар энэ тамхины үйлдвэрлэлийн чиглэлд гадаадын хөрөнгө оруулалтыг дэмжих ийм асуудал яриад эхэллээ. Тэгэхээр энэ энэ тамхины үйлдвэрлэлийг цаашид дэмжээд, өргөжүүлээд байя гэсэн ийм бодлого байгаа юмуу гэж асууж байгаа юм.


Ч.Улаан:
-Тамхи үйлдвэрлэл бол бас л экспортын зориулалттай бүтээгдэхүүний үйлдвэрлэлийг нэмэгдүүлж байгаа нэг л хэлбэр л дээ. Өнөөдөр манайд хэд хэдэн тамхины үйлдвэрлэл үйл ажиллагаа явуулж байна. Тэдгээрээс 2 нь ч байх гадаадын хөрөнгө оруулалттай. Мэдээж дотоодын зах зээлийн хэрэглээ хязгаарлагдмал, цаашдаа энэ үйлдвэрлэл өргөжвөл экспортын бүтээгдэхүүний үйлдвэрлэл нэмэгдэх ийм тал байна уу гэж бид бодож байгаа юм.


Их ч бай, бага ч бай ямар ч байсан монгол улсад хуулийн орчин тааламжтай байх шаардлагатай гэдэг үүднээс татварын давхардлыг арилгах нь бид нарын эх тэргүүний зорилт байгаа юм. Энэ маань бусад салбарт орж ирж байгаа хөрөнгө оруулалтанд мөн эерэг нөлөө үзүүлэх учраас татварынхаа орчинг эрүүл болгож байгаа энэ алхамыг хийх нь зүйтэй гэж Засгийн газар үзэж байгаа юм.


Ц.Баасанжав:
-Их Хуралд тамхи, архины асуудлаар заримдаа нэмнэ гэж оруулж ирээд, татаж аваад байдаг, заримдаа хөнгөлье, чөлөөлье гээд ингээд байдаг. Энэний учир шалтгаан юу байдаг юм бэ? 2 сарын дотор иймэрхүү асуудал яригдаад. 2004 оны төсөв хэлэлцэхэд архи, тамхины онцгой албан татварын тухай асуудал орж ирээд Засгийн газар татаад аваад явчихсан гэж ойлгож байгаа, нэгдүгээрт.


Хоёрдугаарт, бүтээгдэхүүн, тамхи янжуур хийдэг бүтээгдэхүүний онцгой албан татварын асуудлыг би давхардал гэж үзэхгүй байна л даа. Бүтээгдэхүүнээ гаднаас авч байгаа бол. Тэгэхээр энэ давхар татвараа давхардаж байна гэж үздэг шалтгаан юу байна.


Гуравдугаарт, эцсийн эцэст янжуур тамхи хийх гээд ороод ирсэн задгай тамхи ч байдаг юмуу, бүтээгдэхүүн, өөр зориулалтаар ашиглах юуг эцсийн эцэст тэр  хаанаа байдаг юм, яаж ялгаж салгаж энэ үйл ажиллагааг амьдрал дээр зохицуулах болж байна. Ямраас нь татвар авах юм, ямраас нь авахгүй байх юм, энийг ямар механизмаар зохицуулах юм бэ? 


Ч.Улаан:
-Би эхний асуудлыг хариулъя. Яагаад архи, тамхины хуультай холбоотой асуудлыг оруулаад татаж аваад байна вэ гэж. Энэ их ойлгомжтой шүү дээ. Бид нар төсөв ярьж байх үед татвар нэмэгдүүлсэн аливаа шийдвэр гаргахгүй байх нь зүйтэй юмаа гэж Их Хурал дээр ярьж тогтсон учраас бодлогын хүрээнд өмнө нь өргөн барьчихсан байсан зарим хуулиудыг буцааж татаж авсан байгаа. Энэ оруулж ирж байгаа асуудал бол татвар нэмэгдүүлэхтэй ямар нэгэн холбоогүй, харин татварын давхардлыг арилгаж байгаа агуулгаар нь бид нар оруулж ирж байгаа юм. Гадаадаас оруулж ирж байгаа хөрөнгө оруулагчид маань Монгол улсад давхар татварын систем үйлчлээд байна, ийм гажуудал байна, үүнийг засах нь зүйтэй гэсэн энэ саналыг удаа дараа хэлж байгаа, ер нь ч ийм байдал ажиглагдаж байгаа учраас энийг засах нь зүйтэй гэж оруулж ирж байгаа юм.


П.Ганчимэг:
-Дотоодод үйлдвэрлэж байгаа тамхинд түүхий эдийн зориулалтаар дүнсэн тамхи, задгай тамхи оруулж ирэхэд 015 центийн онцгой албан татвар ногдож байгаа юм. Түүгээр янжуур тамхи үйлдвэрлээд гаргахад 030 центийн онцгой албан татвар ногдож байгаа. Гэтэл одоо импортоор оруулж байгаа тамхийг зөвхөн 100 ширхэг тутамд 030 центийн онцгой татвар ногдож байгаа. Тэгэхээр энэ түүхий эдэд нэг татвар ногдоод бэлэн бүтээгдэхүүн болоход нь бас онцгой татвар ногдож байгаа учраас энэ давхардаж байгаа гэж үзэж байгаа. 


Энийг чухам яаж ялгаж, салгаж өгөх юм бэ гэхээр түүхий эдийн зориулалтаар нь оруулж ирэхэд татварыг нь авдагаараа аваад бэлэн бүтээгдэхүүн үйлдвэрлэхэд нь түүхий эдэд төлсөн татварыг нь хасч тооцох юм. Тэгэхээр энийг ингэж л татварын алба яг бэлэн бүтээгдэхүүн үйлдвэрлэхэд нь түүхий эдээ төлсөн татварыг хасч тооцож энэ үйл ажиллагааг зохицуулах юм.

Ц.Баасанжав:
-Хоёр зүйл тодруулъя, нэгдүгээрт, архи, тамхины татвартай холбоотой нэг нэмнэ гэж орж ирээд, нэг хасна гэж орж ирээд байгаа утгаар би асууж байгаа юм. Яахаараа сарын дотор нэг нэмнэ гэж орж ирээд, буцаад татагддаг юм, одоо болохоор яагаад онцгой албан татвараас чөлөөлье гэсэн асуудал яриад байгаа юм. Энэ чинь эдийн засгийн агуулга нэг шүү дээ, энийг чинь нэг бодоод нэмэх бол нэмээд, хасах бол хасаад ингээд нэг мөр асуудал орж ирж болох байхгүй юу. Тэр талаас нь асууж байгаа юм.

Хоёрдугаарт, архи хийдэг спиртнээс онцгой албан татвар авдаг шүү дээ, гаднаас хэрвээ орж ирж байгаа спиртнээс. Энэнтэй чинь утга яг нэг шүү дээ. Өнөөдөр янжуур хийдэг, задгай тамхи ч байдаг юмуу тэр бүтээгдэхүүнээс нь онцгой албан татвар тогтоодог, гаднаас орж ирж байгаа учраас тогтоож байга шүү дээ. Тэгэхээр энийг чинь чөлөөлөөд хаячихаар, дараа нь ийм асуудал гарахгүй гэх баталгаа байхгүй шүү дээ. Тийм асуудал тавигдаад ороод ирнэ шүү дээ. Энэ чинь зарчим, эдийн засгийн агуулга, уг үзэл санаа, агуулга нь ижил шүү дээ. Би тэр талаас нь асууж байгаа байхгүй юу. Түүнээс наана чинь давхар аваад байна, нэгээс нь бүтээгдэхүүнээс нь авч байна, нөгөөдөх нь янжуур болсны дараа эцсийн бүтээгдэхүүнээс авч байна гэдгийг эрх биш ойлгож байна л даа.

Би бол энийг давхар татвар гэж үзэхгүй байна. Өөрөө дотооддоо хийгээд ингэж байгаа бол өөр хэрэг. Гаднаас ороод ирж байгаа юм чинь ижилхэн шүү дээ, тэр бүтээгдэхүүнээ гаднаас оруулж ирж байгаа бол. Яаж тэрнийг ялгах юм бэ? дүнсэн тамхи, янжуур хийх гээд ороод ирж байгаа тамхийг чинь яаж ялгаж, салгаж онцгой албан татвараа хэн ингэж ялгаж, салгаж тогтоох юм бэ? Зарчмын хувьд бүтээгдэхүүнээ гаднаас авч байгаа бол онцгой албан татвараас нь чөлөөлөөд байдаг чинь зөв зарчим уу, буруу зарчим уу?


П.Ганчимэг:
-Энэ бол онцгой татвараас чөлөөлж байгаа явдал биш юм. Энэ асуудлыг яагаад оруулж байгаа гэхээр ерөөсөө онцгой албан татвар маань хэрэглэний чанартай татвар, энэ татвар бол нэг бүтээгдэхүүн давхардаж байгаа учраас энэ татварын давхардлыг арилгах гэсэн агуулгаар нь энэ хуулийн төслийг санаачилж оруулж байгаа юм. Тэгэхээр энэ бол гааль дээр дүнсэн тамхи юмуу, задгай тамхи оруулахад ямар нэгэн чөлөөлөлтийн асуудал байхгүй. Энэ дээр татвараа төлдөгөөрөө төлөөд орж ирнэ.


Уучлаарай, микрофон болохгүй байна. Энэ онцгой албан татварыг яг чөлөөлж байгаа асуудал биш юм. Онцгой албан татвар бол хэрэглээний чанартай татвар. Ер нь хэрэглээний чанартай татвар бол яг эцсийн хэрэглэгч төлдөг гэдэг агуулгаараа дараа нь нэг л удаа ноогдох ёстой байдаг. Энэ агуулгаар нь онцгой албан татварын хуульд татварын давхардлыг арилгая гэсэн агуулгаар нь энэ хуулийг санаачилсан юм. Тэгэхээр энэ тамхины зориулалтаар оруулж ирж байгаа түүхий эдэд нь онцгой албан татварыг гааль дээрээ төлдөгөөрөө төлөөд ороод ирнэ, энэ бол яг тэр түүхий эдэд нь орсон тамхиных нь татварыг л дүнсэн тамхины, задгай тамхинд төлсөн онцгой албан татварыг хасч өгөх ийм л явдал байгаа юм.


Ц.Оюунбаатар:
-Гурван асуулт байна. Архи, тамхины асуудал бол үндэсний аюулгүй байдал, хүн амын эрүүл мэнд гээд олон асуудалтай холбогдож гардаг хамгийн эмзэг асуудал. Тэгэхээр энэ дээр их болгоомжтой хандах шаардлага байгаа. Ялангуяа тодорхой үйлдвэрлэгч нар 2-3 үйлдвэрлэл эрхэлдэг ийм пүүс, компаниуд Монголд хөрөнгө оруулалт хийгээд эхэлчихсэн ийм байж байгаа нөхцөлд УИХ анхаарч байж батлах ёстой л доо. Түрүүчийн Их Хурлын 1996-2000 оны Их Хурлын үед ямааны арьс гаргах асуудал, архи спиртийн үйлдвэр ч гэдэг юмуу, мод экспортлох гээд олон асуудлыг бас захиалгаар хийлээ гээд шүүмжлэлд орж байсныг би сайн мэдэх юм.


Тэгэхээр энэ асуудлыг их анхааралтай бодохгүй бол болохгүй зүйл гэж үзээд гурван асуудал тавья. Тэгэхээр энэ одоо Монголд та бүхний мэдээллээр ямар ч байсан 3 үйлдвэр байх шиг байга аюм, тамхи үйлдвэрлэгч. Өөрөөр хэлбэл хөрөнгө оруулалт ороод ирчихжээ. Энэ Монголын зах зээлийг сонирхож байна, монголын эрэлт хэрэгцээ, хүн амын тоо, тамхи хэрэглэдэг хүнийг аль болохоор бага тоо гарч байгаа. Гэтэл энийг сонирхогч тал хөрөнгө оруулагч нар идэвхтэй ажиллаж байхад заавал татварыг нь бууруулж байх шаардлага байгаа юмуу? энэ дээр тухайлбал 2 төрлийн татвар давхардаж байгаа бол нэгтгээд нэг татвар болгож болохгүй юмуу?


Яагаад гэвэл зах зээл чинь эрэлт хэрэгцээ нь гэдэг юмуу, хөрөнгө оруулагч нарын сонирхол нь байж байна шүү дээ. Хоёр давхар татвартай байсаар байхад орж ирээд байна. Тэгэхэд энэ давхардал гэдэг юмуу, хоёр нэрийн татварыг больчихоод нэг болгож болохгүй юу гэдэг ийм асуудал. Ингэх юм бол манай төсөвт ч ашигтай, ард түмний эрүүл мэнд, үндэсний аюулгүй байдалд ч ашигтай, мөн хөрөнгө оруулагч ч гэсэн энд хохирол алга.


Хоёрдугаар асуудал, түрүүнд Баасанжав гишүүн хөндөөд орхисон. Яг энэнтэй адилхан архины асуудал гараад ирнэ, архины түүхий эд нь спирт. Спиртийг гаднаас оруулж ирэхийг түүхий эд нь учраас татвараас чөлөөлье гэдэг хууль өргөн баригдаад ороод ирвэл бид яахав? Архи, тамхи хоёр энэ дээр хариулт аваагүй. Ялгаа байхгүй, адилхан түүхий эд шүү дээ, энэ дээр яах юм бэ? нэгийг нь хориглоод, нөгөөдөхийг нь хориглодог гэдэг ойлголт байхгүй шүү дээ. Хууль адил тэгш үйлчлэх ёстой. Тэгэхээр энэ асуудал дээр яах юм бэ гэсэн ийм зүйл байна. Ийм учраас давхардал гэдэг утгаар нь ойлгогдож байгаа бол хуулиндаа өөрчлөлт хийгээд татварынхаа тоо хэмжээг өөрчлөх ийм боломж байна уу? өөрөөр хэлбэл хонь бүрэн, чоно цатгалан гэдэг шиг энэ асуудлыг шийдэх бодитой боломж байна шүү дээ, татвар нь өндөр байна, их байна гэсэн гомдол албан ёсоор гарч ирээд бидэнд мэдэгдсэн ийм асуудал алга, хүн амынхаа аюулгүй байдал, эрүүл мэндийг бид илүү бодлого болгох ёстой гэж бодож байгаа юм.


Ч.Улаан:
-Татварын давхардлыг арилгая гэдэг нь энэ хуулийн төслийг санаачлах гол үндсэн шалтгаан болсон л доо. Нэгэнт манай хоёр улс хоорондоо давхар татварыг чөлөөлөх, арилгах ийм хууль гэрээтэй учраас энэ давхар татвар байх нь зохимжтой биш байгаа юм. Харин давхар татварыг арилгахдаа нэгийг нь ор хасаж арилгах уу, хоёр татварынх нь хэмжээгээр нэг татварынх нь хэмжээг шинэчлэн тогтоож арилгах вэ гэдгийг бид дотроо ярьж байгаад шийдчихэж болох асуудал л даа. Аль нь ч байж болох л асуудал гэж бодож байна.


Хоёрдугаар асуудлын хувьд энийг дагаад бусад бүтээгдэхүүн дээр ийм санал гарахыг үгүйсгэхгүй. Тэгэхдээ спиртэн дээр бол гарахгүй. Эхлээд та бүхэн спиртийг импортоор оруулж болох уу, үгүй юу гэдэг шийдвэрийг гаргаж байж, дараа нь энэ асуудал яригдана л даа. Ер нь ийм асуудал өөр бүтээгдэхүүн дээр гарч болзошгүй юм. Тэгвэл бид нар үндсэн татварын орчноо, нөхцлөө яаж тусгасан байна тэрнийгээ л дагана шүү дээ. Нэгэнт л давхар татвар гаргахгүй гэсэн гэрээтэй л байвал давхардлыг нь арилгах арга хэмжээ авна. Яаж вэ гэдгийгээ бид дотроо ярьж байгаад тэр арга замаа олж болох байх л даа.


Л.Одончимэд:
-Тамхины хэрэглэгээ монголд их юм л даа, тамхи хэрэглэнэ, хэрэглээ их байна гэдэг бол ойлгомжтой, нэг хэсэгтээ байх юм шиг байгаа юм. Тэгээд ч хямд үнэтэй тамхи их татах юм даа, ялангуяа хөдөө орон нутагт бол тамхины хэрэглээ асар их байна. Дотооддоо үйлдвэрлэлээ дэмжих, өөрсдөө хямдхан тамхитай болох, шинэ үйлдвэрлэл шүү дээ, монголд хэзээ ч тамхи хийж байгаагүй. Шинэ үйлдвэрлэлээ дэмжих, магадгүй бид Монголд үйлдвэрлэв гэсэн тамхи гадаадад гаргах, гадаадынхан монгол гэсэн шошгыг сонирхох ийм байж магадгүй гэж бодоод би дотоодод байгаа ганц хоёр тамхины үйлдвэрийг аль болохоор аятайхан нөхцөлд ажиллаасай гэж бодож явдагаа нуугаад яахав.


Энэнтэй холбогдож, хэрэглэх механизмтай нь холбогдуулж 2, 3 асуулт тавья. Бид түүхий эдийг нь хямдхан оруулах бололцоог нь хангаж өгч байгаа учраас үйлдвэрлэн гаргаж байгаа тамхинд нь бас үнийн хязгаарлалт тогтоож чадах уу? энийг бид тэр үйлдвэрүүдэд хандаж ийм шийдвэр гэдэг юмуу, хэлэлцээр гэдэг юмуу Засгийн газрын зүгээс ийм тохироо явуулж, нөгөө гадаадаас авсан түүхий эдийг хямдруулсны үндсэн дээр гарч байгаа тамхи чинь ийм хямдхан гарч байгаа юм шүү нөхдөө гэдгийг хүмүүст ойлгуулж чадах уу?


Хоёрдугаарт, орж ирж байгаа тамхи нь мэдэхгүй юм, энэ бол танин мэдэхүйн шинжтэй. Дүнс шиг дөрвөлжин боодолтой орж ирдэг юмуу, том шуудайтай орж ирдэг юмуу? хэний тамхи хийх гэж байгаа тамхи, энэ нь зүгээр зарах гэж байгаа бэлэн бүтээгдэхүүн гэж ингэж ялгадаг, салгадаг ийм механизм байдаг юм бэ? ямар янзтай тамхи нь орж ирдэг юм бэ гэсэн ийм хоёр асуулт байна.


П.Ганчимэг:
-Засгийн газраас үнийн хязгаар тогтоож чадах уу гэсэн нэгдүгээр асуулт байна. Монголд үйлдвэрлэж байгаа ч гэсэн импортоор оруулж байгаа ч гэсэн онцгой албан татварын хэмжээ тамхины үнэнд маш бага хэмжээтэй. Жишээлбэл 100 ш янжуурт 30 цент ногдож байна гэдэг чинь 20 ш нэг хайрцаг тамхинд 06 центийн онцгой татвар ногдож байгаа гэсэн үг. Тэгэхээр түүхий эдэд нь ногдуулж байгаа татвар ч гэсэн маш бага хэмжээтэй эзэлж байгаа л даа, 4 орчим төгрөг л нэг хайрцаг тамхинд түүхий эдийнх нь онцгой албан татвар ногдохоор байгаа юм.


Тэгэхээр энэ дээр Засгийн газраас онцгой албан татварын хөнгөлөлт үзүүлж байгаа учраас үнийг нь хямд байлгана гэсэн тэр тал дээр хязгаар тогтоодог ч юмуу, хэлэлцээр хийхэд нэг их тийм юу байхгүй байх, энэ бол зах зээлийнхээ эрэлт, нийлүүлэлтээр л явах байх. Ер нь Монголд үйлдвэрлэж байгаа тамхиуд харьцангуй хямд үнэтэй байгаа, энийг ялангуяа хөдөө орон нутагт маш их хэрэглэдэг болсон байна лээ.


Хоёрдахь асуултын хувьд яаж ялгаж, салгах вэ? ямархуу байдлаар оруулж ирдэг юм бэ гэж байна. Тэгэхээр энэ асуудлыг бид нар гаалийн байгууллагатай хамтарч бас нэлээн судалж үзсэн. Энэ дээр гаалийн лабораторийн шинжилгээ хийлгэсэн байгаа. Энэ бол дүнсэн тамхи бол хайрцагтайгаа, дүнстэйгээ ийм боодолтойгоо орж ирж байгаа, энэ бол шуудайтай бүр том хэлбэрээр орж ирдэг юм байна лээ, энэ дээр гаалийнхан лабораторийн шинжилгээгээр энэ түүхий эд байна гэсэн энэ юугаа тогтоосон байгаа. Тэгэхээр энэ түүхий эдийн зориулалтаар яг ийм ийм үйлдвэрт орж ирж байгаа гэдэг агуулгаар нь хяналт тавьж, энэ дээр татварынх нь асуудал болгон хийнэ гэж бодож байгаа.


Р.Гаваа:
-Би тамхи гэдэг нь хор гэдэг үүднээс нь ханддаг хүн дээ. Энэний татвар байж байна гээд хэрэглэгч нар үнэ нь их байна гэж гомдол гаргаад байгаа юм, хэр байдаг юм бэ? Хэрэглэгч нар үнэн хэрэг дээрээ энэ хэний санаачилгаар хийгдэж байна вэ гэдэг нь надад илүү сонирхолтой байна, хэрэглэгч нарын зүгээс тамхины чинь үнэ өндөрдөөд байна, тийм учраас татварыг нь бууруулаачээ тэгвэл хямдрах нь гэсэн шаардлага тавигдаад энийг хийж байна уу? эсвэл өөр зорилгоор хийж байна уу?


Хоёрдугаарт, импортоор орж ирж байгаа гадаадад үйлдвэрлэгдсэн тамхинд ногдуулж байгаа татварын хэмжээ нь манай задгай оруулж ирээд ногдуулдаг татвар, дээр нь үйлдвэрлэсэн хойно нь нэмдэг татвартайгаа нийлээд энэ хоёрын үнийн дүнгийн зөрүү хэр байдаг юм бэ? 


Гуравдугаарт, монголоос тамхи гадаадад экспортлодог болох бололтой юм түрүүнд ярьчих шиг боллоо. Энэ хэзээ болох эд вэ? Би бол одоохондоо тийм түвшинд хүрчихсэн гэж бодох ч үгүй байна, өөрийн түүхий эдгүй байж байж гадаадад экспортлодог болтол хэдий зай байгаа юм. Гэхдээ бодлого байгаа юм байж л дээ, тийм учраас тэр нь хэзээ хэрэгжих гээд аргагүй ихээр оруулж ирэх шаардлагатай түүхий эдээ оруулж ирэх гээд ингээд татварыг нь чөлөөлөх шаардлага тулчихаад байгаа юм, тэрнийгээ нэг тодорхой баримтаар тайлбарлаж өгнө үү.


Дөрөвдүгээр асуудал, Улаан сайдын тайлбар дотор гарна лээ, гадаадын хөрөнгө оруулагч нарыг татахад бусад үйлдвэрлэлийг хөгжүүлэхэд энэ татварын юмыг давхардлыг арилгачихаар эерэг нөлөө үзүүлнэ гэсэн, тэр эерэг нөлөө чухам юу юу байгаа юм бэ? тэрнийг бас нэг сонирхмоор байна.


Ч.Улаан:
-Энэ хэний санаачилгаар боловсрогдож орж ирсэн асуудал вэ гэдэг дээр анхаарал төвлөрч байна л даа. Мэдээж хэрэглэгчид ийм санал оруулаагүй шүү дээ, үнэ их байна, үнийг нь буулгаад өгөөч гэж санал тавигдаад тэр дагуу онцгой албан татварын хуулинд өөрчлөлт оруулъя гэж орж ирээгүй юм. Энэ бол маш ойлгомжтой асуудал. Хэн ийм асуудал тавьж байна гэхээр Монголд хөрөнгөө оруулсан гадаадын компаниуд санал тавьж байгаа юм. Танай хуулинд бол давхар татвар байх ёсгүй ийм хуультай. Танай улс, манай улс хоёр давхар татвараас чөлөөлөх тухай хууль гэрээ байгуулчихсан. Гэтэл танайд яг амьдрал дээрийм давхар татвар байгаад байна, энийгээ арилгаад өгөөчээ гэж байгаа юм. Түүнээс биш тэд нар татварыг нь бууруулаад өгөөчээ гэж хэлээгүй юм шүү.


Тийм учраас түрүүнд Оюунбаатар яриад байсан, хоёр байгаа татварыг нь нэг болгоод хэмжээг нь нэмчихэж болдоггүй юмуу гэж, ийм арга зам байгаа шүү дээ. Тэгэхээр энийг ярьж байгаад шийдэх асуудал, түүнээс биш хэн нь оруулаад ирэв, хэний лоббигоор үйлчилж вэ гээд ургуулж бодоод цаашаа яваад байх бол бидэнд бас л цаг үрсэн илүү ажил болно л доо. Яагаад бусад хөрөнгө оруулагчдад эерэг нөлөө үзүүлдэг юм бэ гэж. Нэгэнт Монгол улс өөрөө ийм гэрээ хэлэлцээртэй мөртлөө амьдрал дээр давхар татвар оногдуулаад байдаг юмаа гэдэг сигнал тараад байх нь монголд хөрөнгө оруулах гэж байгаа аж ахуйн нэгжүүдэд сөрөг мэдээлэл болоод байгаа юм.


Бид чинь хууль нь нэг өөр, яг хэрэгжихдээ бас нэг өөр хэрэгждэг улс шүү гэсэн сигналыг л арилгах гээд байгаа юм л даа, түүнээс биш их байна уу, бага байна уу, ганцхан бүтээгдэхүүн дээр давхар байна уу? энэ нь цаанаа хүнд их сонин биш шүү дээ. Ганцхан байж байгаа факт нь ийм учраас энийг нь арилгаад татварынхаа системийн байж байгаа гажуудлыг л бид засчих хэрэгтэй байгаа юм  л даа, гэдэг үүднээс орж ирсэн юм. Оновчтой зөв томъёологдоогүй байхыг бид үгүйсгэхгүй байна. Энийг хэлэлцэх явцад боловсруулаад сайжруулчихаж болно биз дээ.


Экспортонд энэ бүтээгдэхүүний тодорхой хэмжээ гарна гэсэн ийм тооцоотой байгаа. Одоо ч гэсэн үйлдвэрлэсэн бүтээгдэхүүнээс бага хэмжээгээр экспортож гарч эхэлсэн байгаа шүү дээ. Цаашдаа гадаадын зах зээлийг бас ашиглах, ялангуяа хойшоо, урагшаа байгаа хоёр том зах зээл дээр бүтээгдэхүүнээ гаргачих боломж байна гэдэг үүднээс хөрөнгө оруулагчдад наашаа монголд үйлдвэрлэлээ зохион байгуулж байгаа нь бидний хувьд бас бололцоогоор нь дэмжээд явчих зүйл гэж бид нар бодож байгаа юм. Ер нь Монголд вообще тамхи үйлдвэрлэхгүй гэж шийдвэл бас асуудал өөр  л дөө, өөрөөр хандаж болно. 


Нэгэнт гаднаас хөрөнгө оруулж болно, монголд ийм үйлдвэрлэл байж болно гэсэн орчин байгаа учраас одоо явагдаж байгаа үйл ажиллагааны явцад гарсан ийм ойлгомжгүй байдлыг залруулах үүднээс оруулж ирсэн хууль юм.


П.Ганчимэг:
-Би түрүүнд хэлсэн, ер нь тамхины үнэнд  хоёр татварын дүнгээр тамхины үнэ дотоодод борлогдож байгаа тамхинд хамгийн дээд тал нь 20 орчим хувиар л онцгой албан татвар эзэлж байгаа юм. Гэтэл импортоор оруулж байгаа тамхинд зөвхөн янжуурт ногдож байгаа, энд бол манайд хамгийн дээд тал нь 10 хувь, 10-аас бага байгаа л даа, ерөөсөө үнэ бол манайд хямд байгаа, бусад орнууд 50-90 хүртэл хувь нь онцгой албан татварын зөвхөн тамхиных нь үнэнд эзэлдэг. Энэ бол манайд үнэхээр бага байгаа, ер нь үүнтэй холбогдуулаад бид нар бас энэ тамхины онцгой албан татвар дээр нэлээн судалгаа хийж, цаашид боловсронгуй болгох талаар ажиллаж байгаа.


Р.Гаваа:
-Давхар татвар гэдэг ойлголтыг ч бид нар бие биенээ үгээр ... байгаа юм биш байгаа гэж дотроо бодоод сууна л даа, ухаандаа энэ үйлдвэрлэл явуулаад, манайд татвар төлөгдсөн бол өөртөө татвар төлөхгүй юм гэсэн санаатай юм гэж би ойлгодог байснаас биш нэг юман дээр нэг бүтээгдэхүүн дээр түүхий эдэд нэг татвар аваад, нөгөөдөхөөс нь авчихсан учраас давхар татвар байна гэж хэлнэ гэж ойлгоогүйдээ, урд нь тэгж яваагүй санагдах юм, энэ нь зөв юм байна уу, буруу юм байна уу, эсвэл би  үнэхээр буруу ойлгоод байвал надад сайн сэнхрүүлээд өгөөрэй.


Хоёрдугаарт, ер нь нэг татвар болгоод үнийнх нь дүнгээс 20 хувиар нэг татвар болгочихоод тэрнийгээ нэг мөр авдаг юм байгаа биз, бүр бүтээгдэхүүнээ гаднаас нь импортлож байгаагаа ч гэсэн 20 хувьд нь хүргээд өөд нь татчихаж болоогүй юмуу? ер нь үнэндээ энэ маань хор шүү дээ. Заавал бид нар хорыг нь дэлгэрүүлэх гээд зүтгээд байх хэрэг байна уу гэдэг сонирхолтой асуулт болоод байна.


Ч.Улаан:
-Татварын давхардлыг арилгах хэд хэдэн арга байгаа байх л даа, мэдээжийн хэрэг. Хор гэдэг нь ойлгомжтой, бүгдээрээ тэгж ярьдаг юм. Гэхдээ хор гээд хэрэглээ ер нь багасахгүй байгаа л даа. Тийм учраас зах зээл дээр нэгэнт хэрэгцээ байгаа учраас энэ бүтээгдэхүүний хангамж, нийлүүлэлт, үйлдвэрлэлийн асуудал гарцаагүй байгаад байгаа юм. Энэ хэрэгцээ хангамжийг хангах үүднээс түүнийг зохион байгуулж байгаа үйл ажиллагаанд нь үйлчилж байгаа татварын орчин маань өөрөө их зөв  байвал нийт эдийн засагтаа зөв сигнал болох юмаа гэдэг үүднээсээ л энийг оруулж ирж байгаа юм л даа. Манай татварын систем дотор нэг ийм жижигхэн гажуудал байгаад байгаа юмуу, үнэхээр судалж үзэхэд ийм байсан л даа. Нэг бүтээгдэхүүнд хоёр удаа онцгой албан татвар оногдоод байгаа. Энэ бол  зөвхөн онцгой албан татварын тухай л яригдаж байгаа асуудал шүү дээ.


Тэр гаалийн албан татвар, нэмүү өртгийн албан татвар, энэ бол огт хамаагүй. Энд хамаарахгүй байгаа л даа. Тэгэхээр тухайн нэг бүтээгдэхүүн дээр орж ирж байгаа түүхий эд бэлэн бүтээгдэхүүн хоёрт нь хоёуланд нь онцгой татвар оногдуулсан явдал бол манай онцгой албан татварын хуулинд байж байгаа тэр агуулгатай бас зөрчилдөөд байгаа учраас ийм байдлыг оруулж ирсэн юм. Тэгээд ярьж байгаад бид шийдэж болно биз дээ, хэмжээг нь нэмэх юмуу, давхардал нь арилж байвал би аль ч хувилбар нь байж болох байх гэж бодож байна.


С.Төмөр-Очир:
-Ингээд асуулт асуухаар нэрээ ирүүлсэн гишүүд дууслаа, асуулт хариултаа таслая. Одоо Төсвийн байнгын хорооны дүгнэлтийг сонсоё, Төсвийн байнгын хорооны дүгнэлтийг УИХ-ын гишүүн Өвгөнхүү танилцуулна.


Б.Өвгөнхүү:
-Улсын Их Хурлын дарга, эрхэм гишүүд ээ !

 

Засгийн газраас Онцгой албан татварын хуульд нэмэлт оруулах тухай хуулийн төслийг 2003 оны 11 дүгээр сарын 17-ны өдөр Улсын Их Хуралд өргөн мэдүүлсэн юм.

 


Төсвийн байнгын хороо уг хуулийн төслийн хэлэлцэх эсэх болон эхний хэлэлцүүлэгт бэлтгэх тухай асуудлыг 2003 оны 12 дугаар сарын 29-ний өдрийн хуралдаанаараа хэлэлцээд дараахь дүгнэлтийг гаргаж байна. 

 

Засгийн газрын үйл ажиллагааны хөтөлбөрийг хэрэгжүүлэх хүрээнд татвар, хураамжийн давхардлыг цэгцлэн нэг мөр болгох зорилгоор “Монгол Улсад үйлдвэрлэсэн янжуур тамхинд онцгой албан татварыг ногдуулахдаа уг тамхийг үйлдвэрлэхэд түүхий эдийн зориулалтаар импортолсон задгай тамхинд төлсөн онцгой албан татварыг хасч тооцох” саналыг Засгийн газар тавьсан байна.

 

Монгол Улсад тамхи үйлдвэрлэх чиглэлээр үйл ажиллагаа явуулдаг аж ахуйн нэгжүүдийн бүтээгдэхүүний гол түүхий эд болох задгай тамхийг импортоор оруулахад гааль дээр онцгой албан татвар ногдуулдаг бөгөөд янжуур тамхи үйлдвэрлээд борлуулахад мөн онцгой албан татвар ногдуулж, татварын хувьд давхардал үүсгэж байгааг арилгах чиглэлээр боловсруулсан уг хуулийн төслийг зарчмын хувьд дэмжиж, хэлэлцэх нь зүйтэй гэж тус Байнгын хорооны хуралдаанд оролцсон гишүүдийн олонхи үзлээ.

 

Төсвийн байнгын хорооны хуралдаанд оролцсон зарим гишүүдийн саналын дагуу уг төслийн анхны хэлэлцүүлгийг Улсын Их Хурлын чуулганы хуралдааны дэгийн 22.7-д заасны дагуу явуулсан бөгөөд төсөлд оруулах зарчмын зөрүүтэй ямар нэг санал гараагүй болно.

 

Уг хуулийн төслийг хэлэлцэн баталснаар тухайн бүтээгдэхүүний хувьд үүссэн татварын давхардал арилах бөгөөд гадаадын хөрөнгө оруулалтад ч зохих дэмжлэг болох ач холбогдолтой юм. 

 

Онцгой албан татварын хуульд нэмэлт оруулах тухай хуулийн төслийг Улсын Их Хурлын чуулганы хуралдаанаар хэлэлцэж, эхний хэлэлцүүлгээр нь баталж өгөхийг хүсье. 

 


Анхаарал тавьсанд баярлалаа.   

 

 
С.Төмөр-Очир:
-Гаваа, Гунгаадорж, Баасанжав, Гэрэлсүрэн, Өөлд гишүүд асуулт асуухаар нэрээ ирүүлжээ.


Р.Гаваа:
-Байнгын хорооны дүгнэлтээс нэг юм асууя. Сая хууль санаачлагчид өөрсдөө энэ асуудлыг ярилцаж байж шийдмээр байна, үнийн дүнгийн асуудлыг ч тэр давхар ногдоод байгаа юм шиг байх хэлбэрийн асуудлыг нь нэг болгоё гэдэг юмуу ярих юмнууд зөндөө байгаа юм байна л даа, тэрнээс зүгээр нэг 80 сая төгрөг хасчих тухай асуудал биш юм байна гэж би ойлгоод байхад Байнгын хороо заавал анхны хэлэлцүүлгээр батлая гэж санал оруулаад байгаа нь ямар учиртай юм бэ?


Н.Баяртсайхан:
-Энэ хуулийн төсөл анх Засгийн газраас өргөн баригдаж орж ирэхэд манай байнгын хороо нэлээд тийм болгоомжилсон байдлаар хандсан үнэндээ бол. Яагаад гэвэл 2004 оны төсөв хэлэлцэх үед онцгой албан татварын хувь хэмжээг нэмэгдүүлнэ гэсэн хуулийн төслийг Засгийн газар санаачилж өргөн бариад УИХ дахь манай намын бүлгээс татварын хувь хэмжээг нэмэгдүүлэхгүй гэсэн ийм бодлого зарчим гарсан учраас буцааж татаж аваад явсан. Гэтэл хэдхэн хоногийн дараагаар татварын хувь хэмжээг онцгой албан татварын хувь хэмжээг бууруулна гэсэн ийм хуулийн төсөл орж ирсэн, бодлого зарчим нь ойлгогдохгүй байна гэж бид хандсан юм. 


Ажлын хэсэг гарч энэ асуудлыг нэлээд тал талаас нь авч судалж үзсэн. Ямар байдал харагдсан бэ гэвэл нэг хайрцаг тамхинд ноогдох онцгой албан татварын хэмжээ бол өнөөдөр 70 төгрөг байгаа, нэг хайрцаг тамхинд ногдох онцгой албан татварын хувь хэмжээ 70 төгрөг байгаа. Үүний 66 төгрөг нь тухайн тамхийг үйлдвэрлээд бэлэн бүтээгдэхүүн болгож борлуулсан нөхцөлд авдаг 66 төгрөг байгаа. Тухайн тамхийг үйлдвэрлэхэд гаднаас оруулж ирдэг, түүхий эдэд ногдуулах онцгой албан татварын хэмжээ 4 төгрөг байгаа. Ингээд нийлээд 70 төгрөг. Хэрвээ бид өнөөдөр энэ асуудлыг ярьж шийдэж хууль гаргах юм бол тэр 70 төгрөгний 4 нь хасагдах юм байгаа юм, 66 нь үлдэнэ гэсэн үг. Тэгэхээр бид нар энэний 4, 66-даа асуудал байгаа юм бишээ. Гол нь үнэхээр татварын давхардал байна гэдэг энэ зарчим дээр бид нар тогтож энэ хуулийг хэлэлцье гэж шийдсэн юм. Түүнээс биш 4 төгрөг хасагдаж байна, нэмэгдэж байгаадаа асуудал биш, татварын онцгой албан татварын давхардал байна. Энэ давхардал байгаа явдал бол Монголд хөрөнгө оруулсан, хөрөнгө оруулах сонирхолтой байгаа гадаадын аж ахуйн нэгж иргэдэд бас тодорхой хэмжээний дохиолол өгөөд байгаа юм.


Монгол Улсад онцгой албан татварын давхардал байна. Тийм учраас энэ асуудлыг хэлэлцэж шийдье гэсэн ийм зарчмыг барьсан. Түүнээс гадна бид байнгын хороон дээрээ нэг зүйлийг ярьж тогтсон байгаа. Тэр юу вэ гэвэл өнөөдөр тамхины үйлдвэрлэлийг эрхэлж байгаа аж ахуйн нэгж байгууллагуудын ашигт ажиллагааны түвшин аймшигтай өндөр байгаа. 200, 300 хувьд хүрч байгаа. Өөрөөр хэлбэл 1000 төгрөгний үнэтэй тамхи үйлдвэрлэхэд тэрэнд ноогдох онцгой албан татварын хэмжээ бол ердөө 70 төгрөг байна гэсэн үг. Тийм учраас цаашид тамхинд ноогдох онцгой албан татварын хувь хэмжээг нэмэгдүүлэх асуудлыг дахин авч үзэхээс өөр аргагүй.


Түүнийг өнөөдрийн хэлэлцүүлэг хийж байгаа явцад бид нар шууд шийдвэрлэх бололцоо байхгүй байгаа юм. Тийм бололцоо байхгүй. Хэдийгээр бид нар дахин дахин олон хэлэлцүүлэг хийлээ ч гэсэн энийг шийдэж чадахгүй. Тодорхой хуулийн төслийг санаачлах хэрэгтэй болчихоод байгаа юм. Тийм учраас хэрвээ өнөөдөр энэ хууль гарах юм бол бид Засгийн газарт чиглэл өгье гэж бодож байгаа. Онцгой албан татварын хувь хэмжээний асуудлыг дахин судалж үзэж, УИХ-д өргөн барь гэж. Харин тэр хуулийг хэлэлцэх хугацаа нь хаврын чуулганаар байх юмуу, эсвэл намрын чуулганаар байх юмуу гэдгийг тухайн үед нь шийдье, юутай ч болов онцгой албан татварын хувь хэмжээг дахин авч үзэх, дахин тооцох, шинэ хууль гаргах ийм шаардлага байгаа гэдгийг манай байнгын хороо ойлгож байгаа. Энэ чиглэлээр Засгийн газарт тодорхой чиглэл өгөгдөх болно. 


Р.Гаваа:
-Би байнгын хорооны дүгнэлтэнд яг саяныхаа юмыг заагаад хэлчихэж болоогүй байсан уу? Засгийн газарт тамхины онцгой албан татварын асуудлыг дахин оруулахыг энд хэлээд ийм болгоно гээд. Тэгвэл бид нар энэ асуудлыг арай өөрөөр хэлэлцмээр байна, тэр нь яагаад орж болдоггүй байна гэдгийг асуугаад байгаа юм шүү дээ.


Н.Баяртсайхан:
-Бид нар нэг зарчим барьж байгаа, татвар нэмэгдүүлэхгүй гээд. Тэгээд би сая энд ярьсан зүйлээ Байнгын хорооны дүгнэлтэнд оруулаад эхлэх юм бол маргаашаас эхлээд УИХ татвар нэмэх гэж байна гээд ингээд эхлэнэ, бид бас тодорхой том улс төрийн арга хэмжээний, улс төрийн кампанит ажлын үүдэн дээр зогсож байгаа ийм хүмүүс. Бодолцох юм бол олон байгаа л даа. Энэ асуудлыг бид судалж үзье Засгийн газар юутай ч болов хуулийнхаа төслийг боловсруулаг, хэзээ өргөн барихаа өөрсдөө мэдэг. Тэгээд тодорхой тэр үед УИХ-ын чуулганаараа хэлэлцээд асуудлыг шийднэ гэж. Шийдэх ёстой асуудал байна уу, гэвэл байна гэдгийг бид ойлгож байгаа. Харин хэзээ шийдэхэв, яаж шийдэхэв?


Ш.Гунгаадорж:
-Энэ хууль бол айхтар яараад төдийгөөс өдий хүртэл яваад ирчихсэн юм, нэлээн олон зүйлтэй уялдуулж яримаар юм биш байгаа даа, Баяртсайхан дарга ч ярьж байна, энэ дотор олон асуудлууд Засгийн газраас хууль санаачилж хийх юмнууд байгаа гэж. Би нэг юмыг холбож асуух гээд байна. Тамхины тухай хууль өнгөрсөн хаврын чуулганд байхаа орж ирсэн. Маш их маргаантай асуудал тэнд байсан. Энэ дотор дотооддоо тамхи үйлдвэрлэх үү, үгүй юу гэдэг дээр энэ хуулийн гол хэлэлцүүлэг энэ дээр явсан, татвар хоёр. Ярьж ярьж, шуугиж шуугиж, ер нь хууль унах нь юмуу гэсэн тэр үед таг чиг болсон. Одоо хаана яваа юм бүү мэд, тэр хууль ерөөсөө алга болсон. Тэгэхээр энэ хуультай холбож үзэв үү, лав Засгийн газар энийг татаж аваагүй байх. Их Хурал дээр байж байгаа. Энэ дээр зарчмын нэлээн олон асуудлууд бий. Тэгэхээр энэ хуультайгаа уялдуулж, энэ хуулийнхаа зарчмын асуудлыг хуулиар шийдчихсэн нөхцөлд энэ асуудал орж ирж болдоггүй юмуу?


Танай байнгын хороо болгоомжтой хандсан нь их зөв байна гэж би бодож байна. Тэгээд одоо заавал тасдаж аваад энийг яараад шийдэх гээд байдаг нь ямар учиртай юм бэ? би гол нь тэр хууль бол нэлээн сайн ярьж шийдэх асуудлууд байгаа учраас энэ тамхины, ялангуяа тамхины дотоодын үйлдвэртэй холбоотой, түүхий эдийг дотооддоо үйлдвэрлэхийг хориглосон, зөвшөөрөхгүй байсан, гадаадаас оруулж ирж байгаа нөхцөлд яахав гээд олон асуудлууд бий л дээ, тэнд. Энэ хуулиа шийдээгүй байж, өнөөдөр энийг заавал хэсэгчилж шийдэх гээд байгаагийн учир шалтгаан юу байна вэ? Энийг жаахан хүлээж болохгүй асуудал уу?


Ж.Бямбадорж:
-Тэр хууль хаана байна вэ гэж, Гунгаадорж гуай өөрөө ч ярьж байна. Бид сонгууль хийх гэж байна уу, үгүй юу. Гунгаадорж гуайн ярьдаг үнэн. Маш их олон маргаантай асуудал байгаа. Тийм учраас судалгаа, олон талын юмнуудыг үзэж байгаад, харж байгаад тэгж байж оруулж ирэхгүй болбол үйлдвэрлэлийг хорьчихоор ямар бэрхшээл гарч ирж байгаа билээ, бид бүгдээрээ мэдэж байгаа, хорихгүй болохоор бас шаардлага нь юу байгаа билээ, энийг мэдэж байгаа, энэ бүгдийг чинь үзэж байж, энэ зөрчлийг чинь арилгаж байж үнэхээр энэ хүмүүсийн сэтгэл зүйд нөлөөлөхгүй байдлыг нь харж байж оруулах асуудал ярьж байгаа шүү дээ. Тэгээд өнөөдөр ингээд би бол гайхаж л байна, гишүүд ээ. 


Сая Баяртсайхан дарга хэллээ, бид тодорхой томоохон сонголтын өмнө байгаа шүү, бид нарын алхам бүр хийх ёстой юм болгон, гаргах бодлого болгон дотроо бодож байж ярих ёстой шүү. Түүнээс бишээр өнөөдрийн ямар нэгэн нөхцөл байдалд таалагдсан байдлаар гадагшаа нийгмийн психологид хандах нь тийм сайн бишээ гэдгийг саяны тэр хууль хаана билээ гэж байгаа дээр хэлмээр байна. Нэлээн олон хууль бий. Үнэхээр олон хууль бий. 


Н.Баяртсайхан:
-Гунгаадорж гуай та мэдэж байгаа, манай байнгын хороо зөвхөн татварын асуудал хариуцдаг байнгын хороо шүү дээ, энэ үүднээсээ бид нар хандсан, энд үнэхээр татварын давхардал байгаа учраас энэ давхардлыг нь арилгая гэдэг байр суурьтай байгаа. Ер нь энэ асуудлыг хэлэлцэхэд олон байнгын хороо оролцмоор байгаа юм. Нийгмийн бодлогын байнгын хороо оролцмоор байгаа юм. Зарим эрдэмтэдийн гаргасан судалгаагаар тамхины онцгой албан татварыг 2 дахин нэмэгдүүлэхэд тамхи хэрэглэгчдийн тоо 30 хувиар буурна гээд тодорхой судалгаанууд байдаг л юм байна лээ.


Тэгэхээр энэ асуудал дээр олон байнгын хороо оролцмоор байгаа юм. Бид өөрсдийнхөө байр сууринаас үнэхээр татварын давхардал байна, энэ татварын давхардал бол тодорхой хөрөнгө оруулагчдад дохиолол өгөөд байгаа учраас энэ давхардлыг нь арилгая гэсэн байр суурьтай байсан. 


Ц.Баасанжав:
-Байнгын хорооны дүгнэлтэнд ингэж байгаа юм л даа, түүхий эдийн зориулалтаар импортлосон задгай тамхинд төлсөн онцгой албан татварыг хасч тооцох саналыг Засгийн газар оруулж ирж байгаа гэж байгаа. Доор нь болохоор зэрэг онцгой албан татвар ноогдуулж татварын хувьд давхардал үүсгэж байгааг арилгах гээд. Хоёр өөр юмыг нэг утгаар яриад байгаа байхгүй юу. Тэр чинь шал хоёр өөр асуудал шүү дээ. Хасах гэж байгаа гэвэл энэ чинь нэг өөр асуудал. Ерөөсөө давхардал байна гээд одоогийн энэ 2 давхар аваад байгаа юмаа хувь хэмжээг нь хэвээр нь хадгалаад янжуур тамхины эцсийн бүтээгдэхүүн дээр тэр хэмжээгээр нь онцгой албан татвар тогтооно гэвэл энэ өөр асуудал. Бүтээгдэхүүнийг нь онцгой албан татвараас ерөөсөө бүрэн чөлөөлнө гэвэл өөр асуудал. Тэгэхээр энэ хоёр өөр юмыг давхардал гэдэг утгаар тайлбарлаж байнгын хорооноос энэ дүгнэлт орж ирж байгаа, энийг шийдье гэж байгаа асуудал бол би шийдэхгүй гэдэг утгаар эсэргүүцээд байгаа юм ерөөсөө байхгүй. 


Энийг тэр эдийн засгийнх нь агуулгаар нэг мөр цогц байдлаар асуудалд хандаж болоогүй юмуу? зүгээр бэлэн бүтээгдэхүүнийг нь чөлөөлнө гэдгийн цаана задгай тамхи, дүнсэн тамхины онцгой албан татварын асуудал гээд олон юм хөндөгдөөд байна шүү дээ. Тийм учраас тэр утгаар яривал энэ чинь зүгээр онцгой албан татвараас бүрмөсөн чөлөөлчихөж байгаа агуулга байхгүй юу. Давхардлыг нь арилгаад тогтоож байгаа хэмжээгээ хэвээр нь хадгалъя гэвэл өөр асуудал. Тэгэхээр байнгын хороо ийм хоёр өөр эдийн засгийн утга агуулгатай, шал хоёр өөр юмыг нэгтгэж орж ирээд, тэгээд давхардал байна гэдгээр энэ асуудалд хандаад байгаа нь ямар учиртай юм бэ?


Н.Баяртсайхан:
-Энэ хууль бол янжуур тамхийг үйлдвэрлэх зориулалтаар гадаадаас оруулж ирж байгаа тамхины түүхий эдэд ногдох онцгой албан татварыг чөлөөлөх тухай хуулиуд орсон юм. Энэ асуудал хэрвээ шийдэгдэх юм бол цаана нь техникийн асуудал гарч ирж байгаа юм, Санхүү, эдийн засгийн яам тэр тооцоо, аргачлал юмаа сайн Баасанжав гишүүнд ярьж танилцуулж өгөөрэй. Яахав гэвэл бэлэн болсон бүтээгдэхүүнээс авдаг онцгой албан татварыг албан татварын хэмжээнээс тэр чөлөөлөгдсөн, өөрөөр хэлбэл импортоор орж ирж байгаа түүхий эдэд ногдох онцгой албан татварыг хасаж тооцоод явчихна. Ингэж давхардлыг арилгаж байгаа.


Бэлэн бүтээгдэхүүнд бол өнөөдөр үйлдвэрлээд гаргасан бэлэн бүтээгдэхүүнд 70 төгрөгний онцгой албан татвар ногдуулж авч байгаа. Хэрвээ өнөөдөр бид энэ хуулийг гаргаж, гадаадаас орж ирж байгаа импортын түүхий эдэд ногдох онцгой албан татварын хувь хэмжээг чөлөөлнө гэж шийдэх юм бол 4 төгрөгөөр хасагдаж 66 болох юм. Ингэж татварын давхардал арилж байгаа юм. Тийм учраас бид эхлээд гадаадаас авч байгаа янжуур тамхийг үйлдвэрлэх зориулалтаар авч байгаа түүхий эдэд онцгой албан татвар ногдуулдаг байх уу, үгүй юу гэдэг асуудлаа шийдэх ёстой, дараа нь техникийн асуудал үлдэж байгаа, татварын давхардлыг арилгах тооцоо хийгдэж байгаа.


П.Жасрай:
-Баяртсайхан дарга хангалттай тайлбар өглөө. Тэгэхээр нэг төрлийн бүтээгдэхүүн дээр нэг төрлийн татварыг 2 дараалан авчихаад байгаа давхардлыг л арилгая гэсэн санаа байна шүү дээ. Тийм учраас миний санал, цаана нь асуудал байгаа юу гэвэл байгаа, тийм учраас ерөөсөө байнгын хорооны саналын дагуу анхны хэлэлцүүлгээр батлаад өгчихье гэсэн санал байна.


Н.Гэрэлсүрэн:
-Ганц асуулт асууя. Би энэ давхардлыг арилгая гэдэгтэй санал нэг байна. Давхардлыг арилгах нь зүйтэй мэдээж хэрэг. Гэхдээ заавал түүхий эдийг нь хасаад, үнийг нь, ихийг нь болиод 4 төгрөгөөр дутуугий нь үлдээж байдаг нь ямар учиртай юм бэ? тэгээд бид төсөв батлаад сар ч болоогүй байна шүү дээ. Төсөвтөө 80 сая төгрөгийн алдагдал гаргана гээд ийм сөрөг үзэгдэлтэй юм гаргачихаад байж байгаа. Энийг ийм биш эерэг талаар нь шийдэж болоогүй юмуу гэдгийг байнгын хорооны даргаас асуумаар байна. Тэгээд 80 сая төгрөгөө хаанаас яаж нөхөж гаргах юм бэ?


Н.Баяртсайхан:
-Энэ асуултад Улаан сайдыг хариулт өгөхийг хүсч байна. Засгийн газраас өргөн барьсан төсөл, анх яаж тооцож оруулж ирсэн бэ гэдгийг хариулна биз дээ.


Ч.Улаан:
-Ганчимэг тооцоогий нь хэлээд өг дөө. Нэгэнт түүхий эдээр орж ирээд бэлэн бүтээгдэхүүн болж байгаа тохиолдолд эцсийн бүтээгдэхүүнээс нь авъя түүхий эдийг нь чөлөөлье, гэхдээ бүх түүхий эд биш шүү дээ, зөвхөн янжуур болсон түүхий эдийнх нь онцгой татварыг л чөлөөлнө гэж байгаа шүү дээ.


П.Ганчимэг:
-Түүхий эдэд болохоор татвар ногдож байгаа хэмжээ нь бага л даа. Яагаад гэхээр 100 кг задгай тамхинд 0.15. 1 кг-д 15 цент онцгой албан татвар ногдож байгаа. Гэтэл бэлэн бүтээгдэхүүнд болохоор 100 ш янжуурт 30 цент ногдож байгаа. Тэгэхээр харин бага хэмжээг л хасч өгч байгаа юм лдаа, 4 төгрөг л зөвхөн задгай тамхинд ногдож байгаа. Тэгэхээр багыг хасаад янжуур тамхинд ногдож байгаа хэмжээ нь үлдэж байгаа гэсэн үг л дээ.


Бид нар 2002 оноос энэ гадаадын хөрөнгө оруулалттай хоёр аж ахуйн нэгж тамхи үйлдвэрлэж эхэлсэн юм байна лээ, энэ тооцоог хийж үзэхэд 2002 онд гэхэд 42 саяын онцгой албан татварыг задгай тамхинд төлсөн байгаа юм л даа. Тэгэхээр тамхины үйлдвэрлэл нэмэгдэж байгаа гэдэг агуулгаар нь тооцож үзэхэд 80 орчим сая төгрөгний онцгой албан татварыг зөвхөн задгай тамхинд төлөх юм байна гэсэн ийм тооцоо гаргасан юм. Тэгэхээр 80 саяыг яаж нөхөх вэ гэхээр мэдээж онцгой албан татвар нь давхардал арилахаар нөгөө талдаа бас борлуулалт нэмэгдэнэ, ашгийн татвар нэмэгдэнэ, бас импортоор орж ирж байгаа онцгой албан татвар ч гэсэн энэ бүх л импортын тамхины онцгой албан татвар гэсэн дүндээ явж байгаа учраас энэ энэ бүх нөлөөллөөр нэмэгдээд, дотроо гүйгээд таарна гэж үзэж байгаа. Түүнээс биш яг 80-аар төсөвт нгөлөөлнө гэж тооцохд хэцүү л дээ.


Ц.Өөлд:
-Тамхи, архи гээд хортой бүтээгдэхүүнүүдийн талаар гишүүдийн болгоомжилж байгаа ойлгож байна. Түрүүнд Жасрай гуай хэлсэн л дээ. Нэг бүтээгдэхүүн гаргахад хоёр татвар байна гэж, тэгээд энийг давхар татвар гэж яриад байгаа нь үнэн л дээ. Гэлээ гэхэд би дахин бид нар ярихад бас өөр бүтээгдэхүүн дээр бүр онцгой байтугай гаалийн татварыг чөлөөлчихөөд байгаа шүү дээ. Жишээлбэл, хүнсний улаан буудай, тэрүүгээр чинь спирт хийнэ шүү дээ. Тийм учраас одоо олон хүний хэрэглэдэг, өдөр тутам хэрэглэдэг ийм бүтээгдэхүүн дээр энэ том шийдлийн өмнө нэг их янз янзын юм яриад байх хэрэггүй, шууд л гаргамаар байна.


Ц.Оюунбаатар:
-Ганц асуулт асууя. Тамхины хууль маань хойшилчихсэн, тэрэнтэйгээ цуг энийгээ оруулаад ирж болохгүй юу гэж би асуумаар байх юм, нэг мөсөн шийдчих хэрэгтэй, одоо ч энд маргаан дэгдээд олон түмний анхаарлыг татаж байх хэрэг алга. Тамхины үйлдвэр маань байх, байхгүйн тухай хууль байхгүй байж байхад тэрнийг оруулж ирэх, түүхий эдийг чөлөөлөх, чөлөөлөхгүй тухай, давхардал байгаа эсэх тухай ингэж маргалдаж байх хэрэг байхгүй. Үйлдвэр байж л байна, ажиллаж л байна, бид хуулиа гаргах шаардлагатай хуулиа гаргая, тэр хүртэл энийг нэг их тийм давхардал байна гэсэн болохоос биш татвар их байна гэсэн гомдол гараагүй юм байна шүү дээ. Ийм байдлаар асуудалд хандах боломж байна уу?


Би үйлдвэрлэгчийг ч бодож байна. Хэрэглэж байгаа тэр монголын ард түмнийг ч бодож байна. Тал талаас нь аль алиныг нь бодолцоод энийг жаахан хойшлуулбал яасан юм бэ гэсэн санал байна.


С.Төмөр-Очир:
-Асуулт асуухаар нэрээ ирүүлсэн гишүүд дууслаа, асуулт хариултаа таслая. Байнгын хорооны саналаар энэ төслийг хэлэлцэх нь зүйтэй гэдгээр санал хураалт явуулъя. Байнгын хороо хэлэлцэх нь зүйтэй гэж үзсэн байна.


Зөвшөөрсөн 32


Татгалзсан 16


Бүгд 48


66.7 хувийн саналаар хэлэлцэх нь зүйтэй гэж үзлээ. 

Байнгын хороо горимын санал гаргасан байна. Анхны хэлэлцүүлгээр нь батлая гэсэн Байнгын хороон горимын санал гаргасан байна. Горимын саналыг дэмжье гэдгээр санал хураалт явуулъя.


Зөвшөөрсөн 28


Татгалзсан 20


Бүгд 48


58.3 хувийн саналаар Байнгын хорооны санал дэмжигдлээ.

 
Горимын санал дэмжигдсэн учраас Онцгой албан татварын хуульд нэмэлт оруулах тухай хуулийг бүхэлд нь батлая гэдгээр санал хураалт явуулъя.


Зөвшөөрсөн 27


Татгалзсан 22


Бүгд 49


55.1 хувийн саналаар Онцгой албан татварын хуульд нэмэлт оруулах тухай хууль батлагдлаа. Ажлын хэсгийнхэнд баярлалаа.


Дараагийнхээ хэлэлцэх асуудалд оръё. Төрийн нууцын жагсаалт батлах тухай хуулийн төслийн эцсийн хэлэлцүүлгийг явуулъя. Ажлын хэсгийнхнийг урьж байна. Төрийн нууцын жагсаалт батлах тухай хуулийн төслийг эцсийн хэлэлцүүлэгт бэлтгэсэн тухай Аюулгүй байдал, гадаад бодлогын байнгын хорооны танилцуулгыг сонсоё. Танилцуулгыг УИХ-ын гишүүн Базарсад танилцуулна.


Д.Базарсад:
-Улсын Их Хурлын дэд дарга, эрхэм гишүүд ээ !

 


Монгол Улсын Засгийн газраас өргөн мэдүүлсэн Төрийн нууцын жагсаалт батлах тухай хуулийн шинэчилсэн найруулгын болон Төрийн нууцын тухай хуульд нэмэлт, өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай хуулийн төслийг анхны хэлэлцүүлэгт бэлтгэсэн тухай  асуудлыг Улсын Их Хурлын чуулганы нэгдсэн хуралдаанаар 2003 оны 12 дугаар сарын 26-ны өдөр хэлэлцэж, төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ.

 


Тус байнгын хороо дээрх төслийг эцсийн хэлэлцүүлэгт бэлтгэсэн тухай асуудлыг 2003 оны 12 дугаар сарын 29-ний өдрийн хуралдаанаар хэлэлцээд дараахь танилцуулгыг хийж байна:


1.Төрийн нууцын одоогийн жагсаалтын иргэний хамгаалалтын талаарх 15 дахь заалтыг хуулийн төсөлд нэмж оруулахыг УИХ-ын нэгдсэн хуралдаанаар дэмжсэн тул Төрийн нууцын тухай хуульд нэмэлт, өөрчлөлт оруулах тухай хуулийн төслийн 1-р зүйлийн “хориглоно” гэсний дараа 5-р зүйлийн 2 дахь хэсэгт “10/иргэний хамгаалалтын нийтийн дайчилгааны арга хэмжээг хэрэгжүүлэх болон онцгой нөхцөл байдлын үед хүн амын аюулгүй байдлыг хангах төлөвлөгөө, хангалтын объектуудын байрлал, зориулалт, энэ үед дэд бүтцийг ашиглахтай холбогдсон мэдээлэл, биет зүйл” гэсэн заалт нэмэх. УИХ-ын гишүүн Д.Базарсадын саналыг Байнгын хороо дэмжлээ.


2.УИХ-аас 1995 оны 6-р сарын 20-ны өдөр баталсан Төрийн нууцын жагсаалт батлах тухай хуулийг хүчингүй болсонд тооцох тухай хуулийн төслийг боловсруулсныг төслийн эцсийн хэлэлцүүлэгтэй хамтатган хэлэлцлээ.


3.Төрийн нууцын тухай хуульд нэмэлт, өөрчлөлт оруулах тухай хуулийн төслийн 1-р зүйлийг Төрийн нууцын тухай хуулийн 19-р зүйлийн 3 дахь хэсгийн “зэрэглэл харгалзахгүйгээр танилцана” гэсний дараа “харин гүйцэтгэх ажлын мэдээллийн эх сурвалж болон гүйцэтгэх ажлын нэгдсэн тоо бүртгэл, холбогдох мэдээ баримт бичиг дээр зөвхөн шалгаж байгаа асуудлын хүрээнд УИХ-ын зөвшөөрснөөр УИх-ын тусгай хяналтын эд хорооны дарга, гишүүдээс бусад хүн танилцахыг хориглоно гэж өөрчлөн найрууллаа.


4.УИХ-ын нэгдсэн хуралдаанаар төслийн анхны хэлэлцүүлгийг хийх үед гишүүдийн олонхийн дэмжлэг авсан зарчмын зөрүүтэй саналуудыг төслийн холбогдох заалтуудад тусгаж төсөлд хэл зүй, найруулгын талаас нь зарим өөрчлөлт хийлээ.


Төслийн талаарх зарчмын зөрүүтэй саналыг шийдвэрлэж, Төрийн нууцын жагсаалт батлах тухай хууль хүчингүй болсонд тооцох тухай хуулийн төслийг хэлэлцэж, Төрийн нууцын жагсаалт батлах тухай хуулийн шинэчилсэн найруулгын болон Төрийн нууцын тухай хуульд нэмэлт, өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Төрийн нууцын жагсаалт батлах тухай хууль хүчингүй болсонд тооцох тухай хуулийн төслүүдийг баталж өгөхийг Та бүхнээс хүсье.

 


Анхаарал тавьсанд баярлалаа.


 

 
С.Төмөр-Очир:
-Байнгын хорооны танилцуулгатай холбогдуулж асуулт асуух гишүүн байхгүй байна. Одоо ажлын хэсэг Тагнуулын ерөнхий газрын дарга Батсайхан, ТЕГ-ын дээд сургуулийн дэд захирал Бямбадорж, хэлтсийн орлогч дарга Жанцанбадгар, ажилтан Болдбаатар, Гэрээ эрх зүйн ажилтан Мөнхцэцэг нар ирсэн байна.


Ингээд зарчмын зөрүүтэй нэг санал байна, энүүгээр санал хураалт явуулъя. Төслийн 1-р зүйлийн “хориглоно” гэсний дараа 5-р зүйлийн 2 дахь хэсэгт “10/иргэний хамгаалалтын нийтийн дайчилгааны арга хэмжээг хэрэгжүүлэх болон онцгой нөхцөл байдлын үед хүн амын аюулгүй байдлыг хангах төлөвлөгөө, хангалтын объектуудын байрлал, зориулалт, энэ үед дэд бүтцийг ашиглахтай холбогдсон мэдээлэл, биет зүйл” гэсэн заалт нэмэх. УИХ-ын гишүүн Д.Базарсадын санал, Аюулгүй байдал, гадаад бодлогын байнгын хороо дэмжсэн. Байнгын хорооны саналыг дэмжье гэдгээр санал хураалт явуулъя. 


Зөвшөөрсөн 42


Татгалзсан 3


Бүгд 45


93.3 хувийн саналаар Байнгын хорооны санал дэмжигдлээ.


Ингээд Төрийн нууцын жагсаалт батлах тухай хуулийг бүхэлд нь батлая гэдгээр санал хураалт явуулъя.


Зөвшөөрсөн 41


Татгалзсан 4


Бүгд 45


91.1 хувийн саналаар Төрийн нууцын жагсаалт батлах тухай хууль бүхэлдээ батлагдлаа.


Төрийн нууцын тухай хуульд нэмэлт, өөрчлөлт оруулах тухай хуулийг бүхэлд нь батлая гэдгээр санал хураалт явуулъя.


Зөвшөөрсөн 41


Татгалзсан 4


Бүгд 45


91.1 хувийн саналаар Төрийн нууцын тухай хуульд нэмэлт, өөрчлөлт оруулах тухай хууль батлагдлаа.


Захиргааны хариуцлагын тухай хуульд өөрчлөлт оруулах тухай хуулийг бүхэлд нь батлая гэдгээр санал хураалт явуулъя. 


Зөвшөөрсөн 43


Татгалзсан 2


Бүгд 45


95.6 хувийн саналаар Захиргааны хариуцлагын тухай хуульд өөрчлөлт оруулах тухай хууль батлагдлаа.


Хууль хүчингүй болсонд тооцох тухай хуулийг бүхэлд нь батлая гэдгээр санал хураалт явуулъя.


Зөвшөөрсөн 44


Татгалзсан 1


Бүгд 45


97.8 хувийн саналаар Хууль хүчингүй болсонд тооцох тухай хууль батлагдлаа. Ажлын хэсгийнхэнд баярлалаа.


Дараагийн асуудал. Монгол Улсын Засгийн газар Украйн Улсын Сайд нарын танхим хоорондын батлан хамгаалах салбарт хамтран ажиллах хэлэлцээрийг соёрхон батлах тухай. Ажлын хэсгийнхнийг урьж байна. Хуулийн төслийн талаар хууль санаачлагчийн илтгэлийг сонсоё. Илтгэлийг Батлан хамгаалахын сайд Гүррагчаа танилцуулна.


Ж.Гүррагчаа:
-Улсын Их Хурлын дарга, эрхэм гишүүд ээ,


Украйн Улс нь хуучин ЗХУ-ын бүрэлдэхүүнд багтаж байхдаа Монгол улстай улс төр эдийн засаг, цэргийн уламжлалт харилцаатай байсан. Украйн тусгаар улс болсныг 1991 оны 12 сарын 14-нд хүлээн зөвшөрч, 1992 оны 1-р сарын 21-нд дипломат харилцаа тогтоосон. Монгол Украйны хооронд цэргийн харилцаа албан ёсоор тогтоогүй боловч хуучин ЗХУ-ын бүрэлдэхүүнд  байхад нь Киев хотын улсын болон цэргийн агаарын довтолгооноос хамгаалах командын инженерийн академи, Одесса дахь цэргийн нэгдсэн дээд сургуульд танк болон командын мэргэжлээр, мөн хотын Цэргийн дээд сургууль, Харьков дахь Нисэхийн сургуульд манай цэргийн албан хаагчдыг сургаж байлаа.


Украйн Улсыг тусгаар улс болсны дараа батлан хамгаалах салбарын харилцааг сэргээх, албан ёсоор харилцаа тогтоох асуудал удаа дараа яригдаж, ахмад дайчдын байгууллагуудын хооронд төлөөлөгч харилцан солилцож байсан. Украйнд цэрэг аж үйлдвэр өндөр хөгжсөний дотор ЗХУ-ын үеэс уламжилж үлдсэн танк, нисэх онгоц, агаарын довтолгооноос хамгаалах цэргийн зэвсэглэл, холбооны хэрэгслүүдийн үйлдвэрүүд, зарим зэвсэг техникийг олон улсын зах зээлд хямд үнээр нийлүүлж өрсөлддөг, цэргийн сургуульдаа гадаадын сонсогчдыг ОХУ-аас илүү хөнгөлөлттэйгээр сургадаг онцлогтой юм.


Украйн Улстай харилцааны хуучин уламжлалаа сэргээж, тэдний цэргийн сургуулиудад боловсон хүчин бэлтгэх боломжийг судлах, тус улс нь НАТО-гийн гишүүнээр элсэх чиглэл баримтлан идэвхтэй үйл ажиллагаа явуулж байгааг харгалзан хэрэв элссэн тохиолдолд түүний илүүдэл техникийн тусламжаар авах боломжийг эрэлхийлэх, Монголын зэвсэгт хүчний зэвсэг техникийг сэргээн засварлах, шинэчлэх талаар хамтарч ажиллах чиглэлээр Батлан хамгаалах салбарын харилцааг хөгжүүлэх боломжтой юм.


Түүнчлэн Монгол Улсын тусгаар тогтнол эрх чөлөөний төлөө ЗХУ-ын армитай мөр зэрэгцэн тулалдаж явсан Украйны ахмад дайчид, Украйнд халх голын дайнд оролцогчдын зөвлөл ажилладаг юм. Украйны Засгийн газар 2001 оны 4 сарын 27-нд батлан хамгаалах салбарт албан ёсны харилцаа тогтоох хүсэлтээ Монгол улсын Засгийн газарт ирүүлж, Украйн улсаас БНХАУ-д суугаа батлан хамгаалахын атташег Монгол улсад хавсран суух аташегаар томилохоор шийдвэрлэсэн билээ. 


Монгол Улсын Засгийн газар 2001 оны 8 сард Украйн улстай албан ёсоор цэргийн харилцаа тогтоож 2002 оны 2 дугаар сараас БНХАУ-д суугаа батлан хамгаалахын атташег Монгол улсад суух батлан хамгаалахын аташегаар томилогдон ажиллаж байна.


Украйн Улсын Засгийн газраас 2002 оны 6-р сард Монгол Улсаас ОХУ-д суугаа батлан хамгаалахын атташе Лүндэнг Украйн улсад хавсран суух зөвшөөрөл олгосон юм. Монгол Улсын Ерөнхийлөгч Нацагийн Багабанди 2002 оны 6 сард БН Украйн Улсад айлчлах үеэрээ Монгол Улс, Украйны хооронд батлан хамгаалах салбарт хамтран ажиллах тухай хэлэлцээрийн төслийг гардуулан өгч хамтарсан мэдэгдэлд батлан хамгаалах салбарт хамтран ажиллах тухай сонирхолтой байгаагаа илэрхийлсэн билээ. Манай саналыг хүлээн авч Украйны тал хоёр улсын Засгийн газар хооронд цэрэг техникийн салбарт хамтран ажиллах тухай хэлэлцээрийг байгуулах тухай саналаа ирүүлсэн.


Хоёр орны Засгийн газар хооронд энэхүү цэрэг техникийн салбарт хамтран ажиллах тухай хэлэлцээрийг байгуулснаар батлан хамгаалах харилцаа, хамтын ажиллагааны эрх зүйн үндсийг бүрдүүлэх, улмаар цэрэг техникийн туслалцаа авах боломж бүрдэх зэрэг чухал ач холбогдолтойг харгалзан энэхүү асуудлыг шийдвэрлэж өгөхийг хүсье. Анхаарал тавьсанд баярлалаа.


С.Төмөр-Очир:
-Ажлын хэсэгт Батлан хамгаалах яамны удирдлага төлөвлөлтийн газрын дарга Сосорбарам, БХЯ-ны Гадаад харилцааны хэлтсийн дарга Нүрзэд нар ирсэн байна. Гүррагчаа сайдын танилцуулгатай холбогдуулж асуулт асуух гишүүн байхгүй байна.


Ч.Авдай:
-Украйнаас АН типийн онгоцууд их олон авч, ашиглаж, иргэний зориулалтаар, цэргийн зориулалтаар ашигладаг байсан шүү дээ. Би бол Монгол Украйны парламентын бүлэгт хамаарагддаг юм л даа, тэдний төлөөлөгчид тийм асуудал тавьдаг юм, танайх АН төрлийнхөө онгоцыг авахгүй юмуу, бид их сайжруулчихсан шүү дээ, энийгээ ашиглахгүй юмуу гэж байнга ярьдаг юм. Тэр талын юм цэргийн талаар яригдах юм байна уу, хөдөлгүүрээ их сайхан сольсон, хөдөлгүүр хүчтэй болсон. Дууны өндөр дуу нь арай багассан гэж байнга яриад байдаг, тийм юмыг судалсан барьсан юм байна уу?


Ж.Гүррагчаа:
-АН-24 онгоцыг голчлон иргэний агаарын тээврийн салбарт ашиглаж байсан. Одоо энэнээс цөөхөн онгоц өнөөдөр монголын дотоодын рейст үүрэг гүйцэтгэж байгаа, нэлээн ихийг нь үйлдвэртэй нь ярьж буцааж өгсөн ийм юмнууд бий. Манай цэргийн салбарт нэг онгоц ашиглаж байсан, одоо тэр онгоц нисэхгүй байгаа. Цаашдаа бид ийм төрлийн онгоц ашиглая гэсэн асуудлыг Украйны талд тавиагүй байгаа. Иргэний нисэхийн чиглэлээр энэ асуудлыг тавих байхаа гэж бодож байгаа. Украйн улстай бидний сонирхол юу вэ гэхээр Украйн улс бол хуучин ЗХУ-д, ОХУ-д үйлдвэрлэсэн зэвсэглэл, бидний зэвсэглэл нэг чиглэлтэй, нэг төрлийн зэвсэглэлийг ашиглаж байдаг.


Тийм учраас цэргийн техникийг сэргээн сайжруулах, засварлах, үйлчилгээ хийх салбарт хамтарч ажиллах их боломжтой. Түүнээс гадна Украйн улсад манай олон цэргийн дарга нар цэргийн дээд, дунд боловсрол, мэргэжил эзэмшиж ирсэн ийм улсууд байдаг, тэр улсын мэргэжил мэдлэгийг дээшлүүлэх, давтан сургах болон хүн сургах бололцоо, боломж илүү өргөн бололцоотой, яагаад вэ гэхээр зэрэг сургалтыг орос хэл дээр явуулах бололцоо боломж өргөн байдаг. Энэ утгаараа манай хоёр Засгийн газрын хооронд батлан хамгаалах салбарт ажиллах гэрээ байгуулах сонирхол, ашигтай тал нь эндээ байгаа юм.


Д.Мөрөн:
-Ганц юм асуух гэсэн юм. Украйн улс цэргийн аль эвсэлд хамрагдаж явдаг вэ? Цэргийн нэг эвсэлд хамрагдаж байгаа шүү дээ.


Хоёрдугаарт, шинэ жилийн өмнөхөн Оросын телевизээр Украйн өөрийнхөө зэвсэглэлийн юмыг энгийн хүмүүст худалдаж байгаа тийм юмнууд гарч байна лээ л дээ. Тухайлбал, эмнэлгийн тоног төхөөрөмж, цэргийн халуун тогоо ч гэдэг юмуу. Тэгэхээр Украйнаас энэ зэвсэглэлийнхээ юуг өөрөө үйлдвэрлэдэг юмуу, хуучин ЗХУ-ын гэдэг юмуу, Оросын зэвсэг техниктэй гэдэг юмуу, ер нь зэвсэг үйлдвэрлэх чиглэлээр ямар хэмжээнд явдаг улс вэ гэсэн ийм хоёр асуулт байна.


Ж.Гүррагчаа:
-Украйн Улс НАТО-д элсэх сонирхолоо илэрхийлчихээд байгаа. Түнээс гадна Украйн улс өнөөдөр НАТО-гийн энхийн төлөө түншлэлийн хүрээнд үйл ажиллагаа явуулж байгаа, энэ энхийн төлөө түншлэлийн гишүүн болсон 19 орны нэг байгаа юм. Тийм учраас бид ч гэсэн энхийн төлөө түншлэлийн хүрээнд хамтарч ажиллах ийм бололцоотой, ийм сонирхолтой байдаг. Тийм учраас энэ гэрээнд нэгдэхээр бид энэ салбарт бас хамтарч ажиллах бололцоо, боломжтой. 


Украйн улсад хуучин ЗХУ-д үйлдвэрлэж байсан олон цэргийн үйлдвэрүүд Украйны талд шилжсэн. Ялангуяа нисэх онгоц, агаарын довтолгооноос хамгаалах цэргийн техник, тоног төхөөрөмжийг үйлдвэрлэж байсан үйлдвэрүүд нь Украйн улсад байгаа. Энэ чиглэлээрээ тэрнийг сайжруулсан, шинэ юмнуудыг гаргаж үйлдвэрлэж байгаа. Бусад асуудал нь бидэнтэй холбоотой биш юм, ямар бүтээгдэхүүнээ энгийн байгууллагад нийлүүлэх энэ асуудал нь Украйны талын асуудал байдаг байхаа гэж бодож байна.


Тийм учраас Украйн улс цэргийн зэвсэглэл үйлдвэрлэдэг орнуудын нэг. Цэргийн зэвсэглэл үйлдвэрлэдэг орнуудын нэг, тэр тусмаа бидний хэрэглэж байгаа зэвсэглэл, зарим техникүүдийг шинэчилж сэргээн сайжруулж үйлдвэрлэж байгаа орнуудын хувьд Монгол улсын сонирхлыг татаж байгаа ийм орон юм.


С.Төмөр-Очир:
-Ингээд асуулт асуухаар нэрээ ирүүлсэн хүмүүс дууслаа, асуулт хариултаа таслая. Одоо хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсоё. Байнгын хорооны дүгнэлтийг УИХ-ын гишүүн Гаваа танилцуулна.


Р.Гаваа:
-Улсын Их Хурлын дарга, эрхэм гишүүд ээ,


Монгол Улсын Засгийн газраас өргөн мэдүүлсэн Батлан хамгаалах салбарт хамтран ажиллах тухай Монгол Улсын Засгийн газар, Украйн Улсын сайд нарын танхимын хоорондын хэлэлцээрийг соёрхон батлах тухай хуулийн төслийг хэлэлцэх эсэх тухай асуудлыг Аюулгүй байдал, гадаад бодлогын байнгын хороо 2003 оны 12-р сарын 29-ний өдрийн хуралдаанаараа хэлэлцээд дараахь дүгнэлтийг оруулж байна.


Уг хэлэлцээрийг байгуулснаар Монгол Улс Украйн улсын хооронд батлан хамгаалах салбарт хамтран ажиллах эрх зүйн суурь тавигдахаас гадна Монгол Улс түүний зэвсэгт хүчний нэр хүндийг олон улсын тавцанд өсгөх, батлан хамгаалах чадавхийг дээшлүүлэх, орчин үед зэвсэгт хүчинд тулгарч байгаа тулгамдсан асуудлуудаар хамтран ажиллахад зохих үр нөлөө, дэмжлэг үзүүлэх зэрэг ач холбогдолтой тул төслийг нэгдсэн хуралдаанд оруулан хэлэлцүүлж анхны хэлэлцүүлгээр батлуулах нь зүйтэй гэж үзлээ.


Улсын Их Хурлын эрхэм гишүүд ээ,


Батлан хамгаалах салбарт хамтран ажиллах тухай Монгол улсын Засгийн газар, Украйн улсын сайд нарын танхим хоорондын хэлэлцээрийг соёрхон батлах тухай хуулийн төслийн талаар тус байнгын хорооноос гаргасан дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


С.Төмөр-Очир:
-Байнгын хорооны дүгнэлттэй холбогдуулж асуулт асуух гишүүн байхгүй байна. Одоо байнгын хорооны саналаар Монгол Улсын Засгийн газар, Украйн Улсын сайд нарын танхим хоорондын батлан хамгаалах салбарт хамтран ажиллах хэлэлцээрийг соёрхон батлах тухай хуулийн төслийг хэлэлцье гэдгээр санал хураалт явуулъя.


Зөвшөөрсөн 46


Татгалзсан 2


Бүгд 48


95.8 хувийн саналаар хэлэлцэх нь зүйтэй гэж үзүлээ. 

Байнгын хороо анхны хэлэлцүүлгээр нь батлая гэсэн горимын санал гаргасан байна. Горимын саналыг дэмжье гэдгээр санал хураалт явуулъя.


Зөвшөөрсөн 45


Татгалзсан 2


Бүгд 47


95.7 хувийн саналаар горимын санал дэмжигдлээ.

 
Горимын санал дэмжигдсэн учраас Монгол Улсын Засгийн газар, Украйн Улсын Сайд нарын танхимын хоорондын Батлан хамгаалах салбарт хамтран ажиллах тухай хэлэлцээрийг соёрхон батлах тухай хуулийг бүхэлд нь батлая.


Зөвшөөрсөн 45


Татгалзсан 2


Бүгд 47


95.7 хувийн саналаар Монгол Улсын Засгийн газар, Украйн Улсын Сайд нарын танхимын хоорондын Батлан хамгаалах салбарт хамтран ажиллах тухай хэлэлцээрийг соёрхон батлах тухай хууль батлагдлаа. Ажлын хэсэгт баярлалаа.


Дараагийн хэлэлцэх асуудалдаа оръё. Монгол Улсын эдийн засаг, нийгмийг хөгжүүлэх үндсэн чиглэлийг боловсруулах, батлуулах, түүний хэрэгжилтийг хангахад баримтлах журам батлах тухай УИХ-ын тогтоолын төслийн анхны хэлэлцүүлгийг явуулъя. 11.00 цагаас Аюулгүй байдлын зөвлөлийн хуралтай, Бямбадорж дарга үргэлжлүүлнэ.


Ж.Бямбадорж:
-Тогтоолын төслийн талаар Эдийн засгийн байнгын хорооны дүгнэлтийг сонсоё, дүгнэлтийг УИХ-ын гишүүн Дамиран танилцуулна.


Ц.Дамиран:
-Улсын Их Хурлын дарга, эрхэм гишүүд ээ,


Монгол Улсын Засгийн газраас Улсын Их Хуралд өргөн мэдүүлсэн Монгол Улсын эдийн засаг, нийгмийг хөгжүүлэх үндсэн чиглэлийг боловсруулах, батлуулах, түүний хэрэгжилтийг хангахад баримтлах журмыг батлах тухай УИХ-ын тогтоолын төслийг хэлэлцэх эсэх асуудлыг УИХ-ын чуулганы нэгдсэн хуралдаанаар 2003 оны 12-р сарын 25-ны өдөр хэлэлцэж төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ.


Нэг.Монгол Улсын эдийн засаг, нийгмийг хөгжүүлэх үндсэн чиглэлийг боловсруулах, батлуулах, түүний хэрэгжилтийг хангахад баримтлах журмыг батлах, УИХ-ын тогтооолын төслийг анхны хэлэлцүүлэгт бэлтгэсэн тухай асуудлыг Эдийн засгийн байнгын хороо 2003 оны 12-р сарын 30-ны өдрийн хуралдаанаараа хэлэлцээд дараахь шийдвэрийг гаргасныг та бүхэнд танилцуулъя.


1.Журмын төсөлд давхардсан утга санаа бүхий заалтуудыг нэгтгэх, хасах, хуулийн техник, хэл найруулгын талаас засаж сайжруулах, нэр томъёог жигдлэх шаардлага байгааг харгалзан төслийн 2.3-р заалтыг өөрчлөх


2.Төслийн 4.1 дэх заалт, 3.3-тай, 4.2.1, 5.2.1 дэх заалтууд 4.1.2, 4.1.3-тай утга санаа агуулгын хувьд давхардаж байгаа тул төслөөс хасах


3.Журмыг мөрдөж ажиллаагүй тохиолдолд буруутай этгээдэд хүлээлгэх хариуцлагыг тодотгох талаар гишүүдээс гаргасан саналыг үндэслэн 9-р зүйлийг энэ журмыг зөрчсөн төрийн албан хаагчид Төрийн албаны хууль болон өсвийн байгууллагын удирдлага, санхүүжилтийн хуульд заасан үндэслэл журмын дагуу хариуцлага хүлээлгэнэ гэж өөрчлөх.


Хоёр.Үндсэн чиглэлийн хэрэгжилтийг хангах, тайлагнах ажиллагаанд төрийн байгууллагуудын үүрэг хариуцлагыг дээшлүүлэхтэй холбогдуулан төслийн 8-р зүйлд жил бүрийн үндсэн чиглэлийн биелэлтийн дүнг үндэслэн Засгийн газар бүрэн эрхийн хугацааны үйл ажиллагааныхаа хөтөлбөрийн биелэлтийг гаргаж дүнг Монгол улсын Ерөнхий сайд, УИХ-ын сонгууль болох тухайн жилийн УИХ-ын хаврын чуулганд танилцуулна гэсэн заалт нэмэх. Уг асуудлаар УИХ-ын гишүүн Ганбямба цөөнх болсон. Шинжлэх ухаан техноолгийн төслийн үр дүн нэвтрүүлэх талаар хуулийн заалтын хэрэгжилтийг хангах шаардлагатай уялдуулан төслийн 7-р зүйлд шинжлэх ухаан технологийн төслийн үр дүн гэсэн заалт нэмэх тухай УИХ-ын гишүүн Тогтохын саналыг байнгын хороо дэмжсэн болно.


Улсын Их Хурлын эрхэм гишүүд ээ,


Журам батлах тухай УИХ-ын тогтоолын төслийг анхны хэлэлцүүлгээр батлуулах нь зүйтэй гэж Байнгын хороо үзсэн бөгөөд төслийн талаарх Байнгын хорооны дүгнэлт болон зарчмын зөрүүтэй саналуудыг харгалзан шийдвэрлэж өгөхийг хүсье. Анхаарал тавьсанд баярлалаа.


Ж.Бямбадорж:
-Байнгын хорооны дүгнэлттэй холбогдуулж асуулт асуух гишүүн байна уу?


Н.Содномдорж:
-Зарчмын зөрүүтэй саналаар бол Үндсэн чиглэлийн төслийг өргөн барих хугацааг дандаа цаашлуулж байгаа, өөрөөр хэлбэл 8 сарын 20 байсныг 9 сарын 1. Засгийн газар хэлэлцэх хугацаа нь 9 сарын 20 байгаа. Тэгээд УИХ-д өргөн барих хугацаа 10 сарын 1 байдаг. Тэгэхээр энэ төсөлтэйгээ давхардаж үндсэн чиглэл өргөн баригдах нь уу гэсэн ийм асуулт гарч ирж байгаа. Миний ойлгож байгаагаар бол уг нь үндсэн чиглэл бол эндээ тодорхойлсноороо өөрөө бодлого байгаа. Бодлого юм бол ер нь бараг хаврын чуулганаар юмуу хэлэлцээд, үгүйдээ энэ төсөл өргөн барьсан 8 сарын 20-ны хугацаагаар хэлэлцээд, тэгээд тэр Үндсэн чиглэлээ харгалзан орон нутгийн байгууллагууд өөрсдөө боловсруулж ингэж төсөл орж ирэх учиртай юм гэж би ойлгомоор байгаа юм.


Энэ үндсэн чиглэл бол ерөнхий дүн, бодлогын чиглэлтэй учраас шууд тоон параметрууд энд тусгагддаггүй, чиглэл байх ёстой. Тэгж энд тусгагдсан байгаа шүү дээ. Уг нь. Гэтэл сүүлийн үед ер нь үндсэн чиглэл бол яг төлөвлөгөө шиг төсөл дээр байгаа тоотойгоо зарим үед давхардаад яваа. Үндсэн чиглэл бол стратегийн бодлогын нэг чиглэл нь ерөнхий хандлагыг тусгасан байх ёстой. Гэтэл энд яг төсөл шиг төлөвлөгөө шиг ингээд тоо болж орж ирээд, тэгээд хугацаа нь төсөлтэйгээ цуг давхардах байдал руу шахагдаад байдаг ямар учир байна вэ гэдэг дээр нэг тайлбар сонсмоор байна.


Т.Очирхүү:
-Төрийн захиргааны төв болон нутгийн захиргааны байгууллагууд үндсэн чиглэлийн төслийнхөө вариантыг, хувилбарыг 9 сарын 1-ний дотор өгнө гэж байгаа юм. Энийгээ юу гэж ойлгож байна вэ гэвэл ер нь төсөлтэйгээ хамтад нь явж байгаад 8 сарын 1 байна уу, 9 сарын 1 байна уу, Засгийн газартайгаа тохиролцсон хугацаагаараа яваад байж болох болов уу гэж ингэж бодож байна. Тийм учраас тэдний дотор гээд ингээд яваад байгаа л даа. 9 сарын 20 гэдэг нь бас тийм учиртай.


10 сарын 1 гэхэд хамтдаа өргөн барих ёстой. Энэ нь Үндсэн хуулинд заачихсан учраас Үндсэн хуулинд ийм 3 баримт бичиг заасан. Хоёрдугаарт, уламжлалаа бодоод 10 сарын 1 гээд төсөвтэйгээ мөнгөний бодлого үндсэн чиглэл хамтдаа өргөн барих процедур нь хэвээрээ мөрдөгдөнө гэж ингэж ойлгож байгаа.


Ер нь Үндсэн чиглэлийг хаврын чуулганаар төсвийн хүрээний мэдэгдэл шиг тийм чиглэлүүдээр гаргаад тэгээд тэрэн дээр үндэслэж боловсруулаад тэгээд төсөвтэйгээ хамт намар орж ирэх асуудлыг нэлээн ярьсан. Тэгэхээр ийм болчихоод байгаа. Төсвийн хүрээний мэдэгдэл гэдэг баримт бичиг маань зөвхөн төсвийн баримт бичиг биш,  хоёр хэсэг үзүүлэлтүүдээс бүрдсэн ийм баримт бичиг болчихоод байгаа юм. Та нөхөд санаж байгаа байх. Нэгдүгээр үзүүлэлтүүд нь төсвийн хүрээний мэдэгдлийн загвараас үзэхэд 1-р үзүүлэлт нь ерөөсөө нийгэм, эдийн засгийн хөгжлийн үндсэн үзүүлэлтүүд байгаа. Энийг эдийн засагт юу гэж хэлдэг вэ гэхээр тооцооны үзүүлэлт гэж хэлдэггүй, энэ ерөөсөө эдийн засгийн үндсэн үзүүлэлт гэж явдаг.


Тэр үндсэн үзүүлэлт гэдэг бол үндсэн чиглэл болж задарч байгаа юм нэг дэх хэсэг нь. Хоёрдахь хэсэг нь төсвийн үзүүлэлт гэдэг юм, төсвийг өөрийг нь эдийн засгийн хэллэгээр нь тооцооны үзүүлэлтүүд гэж үздэг. Тэгэхээр тэр 2-р хэсэг нь төсөв болж задарч байгаа юм. Тийм учраас төсвийн хүрээний мэдэгдлийн өнөөгийн загвар бол хоёр хэсэг болж задарч байгаа гэж ойлгох хэрэгтэй. 1-р хэсэг нь үндсэн чиглэл, 2-р хэсэг нь төсөв. Гэж бид ойлгож ингэж явж байгаа учраас Үндсэн чиглэлийн гол гол үзүүлэлтүүдийг өгүүлбэрээр юмуу, тийм маягаар төсвийн хүрээний мэдэгдэл ярихад зохимжтой биш байх гэж бодож байгаа.


Жишээлбэл, үндсэн 7 үзүүлэлтүүд тэнд байгаа шүү дээ. Яахав нийгмийн чиглэлийн 2 үзүүлэлт орхичихсон байна лээ. Бусад нь ерөөсөө бусад улс оронд мөрддөг, нийгэм, эдийн засгийн үндсэн үзүүлэлтүүд гэсэн, хөгжлийн үзүүлэлтүүд гэж бүр олон улсын түвшинд тохирчихсон үзүүлэлтүүдээ бид бариад явж байгаа. Ийм л учиртай юм. Ингээд явах нь илүү граммотный бололцоотой гэж бодож байгаа юм.


Содномдорж гишүүний асуултанд нэг юм байгаад байгаа юм. Төрийн захиргааны болон нутгийн захиргааны байгууллагаар дамжиж үндсэн чиглэл боловсрогдох болчихоод байгаа юм. Тооцооны үзүүлэлт гээд төсвийг тэгж хийж болно. Хөгжлийн үндсэн чиглэлийг аж ахуйн байгууллагууд, хувийн хэвшлийн эдийн засагт орох бололцоо бүс нутгийн хөгжлийн асуудал, гадаадын хөрөнгө оруулалтын асуудал, хоёр талын шууд хамтын ажиллагаагаар бүс нутагт орж байгаа хөрөнгө гээд бүгд хамармаар байгаа юм. Тэгэхээр журамдаа бид юу гэж хийсэн бэ гэхээр нутгийн захиргааны байгууллагууд нь тухайн нутаг дэвсгэрийн бизнес үйл ажиллагааны хөгжлийн үндсэн чиглэлээ оруулж ирнэ. Саналыг төв яамд нь томхон шиг үйлдвэрийн газрууд юмуу, аж ахуйн байгууллагууд байдаг шүү дээ, салбарт нөлөө бүхий. Тэрүүгээрээ мэдээ маягтай аваад үндсэн чиглэлээ боловсруулаад орж ирнэ.


Тэгэхээр зэрэг үндсэн чиглэл маань төсвөөсөө жаахан том хүрээний төсвийн хөрөнгө оруулалтыг гадаадын шууд хөрөнгө оруулалтыг, дотоодын хувийн хэвшлийн эдийн засгийн хөрөнгө оруулалтыг тусгасан өргөн хүрээтэй баримт бичиг болж болох юм байна гэж ойлгож журмаа хийсэн. Тэр журам нь манай энэ заалтууд дээр байж байгаа. 


Н.Содномдорж:
-Энэ дээр ийм л юм гараад байгаа юм. Журам баталж байгаагийн гол ач холбогдол юу вэ? Ерөөсөө гол ач холбогдол нь төсөл, үндсэн чиглэл хоёрын чинь аль нь тэргүүлэх чиглэлтэй гол баримтлал юм бэ? энийг л тодруулах хэрэгтэй байгаа гэж би ойлгоод байгаа шүү дээ. Тэгээд үндсэн чиглэлээ харж байж тухайн орон нутгийн байгууллага, аж ахуйн нэгжүүд төрийн зохицуулалттай зах зээл юм бол тэрнийг харж байж анхны төсөл тооцоогоо хийх ёстой байх гэж бодоод байгаа.


Төрийн зохицуулалт гэдэг нь үнэн хэрэгтээ үндсэн чиглэл байх ёстой. Тэр чиглэлийг харсны үндсэн дээр орон нутгийн болоод төрийн захиргааны байгууллагууд нь тооцоогоо хийгээд тодруулаад тэгээд Засгийн газартаа оруулаад УИХ-д орж ирэх ёстой. Ийм учраас үндсэн чиглэл нь бүр эрт УИХ-аас баталж чиглэл өгсний дараагаар тооцоогоо дараа нь хийгээд, дараа нь тэр төсөлтэйгээ орж ирдэг байх ёстой шүү дээ. Ингэж байж уялдаа гарна уу гэхээс биш үндсэн чиглэл, төсөл хоёр нэг дороо орж ирэх юм бол энэ төрийн стратегийн бодлого болоход төвөгтэй болчихно гэж би бодоод байгаа юм. Ийм учраас энэ зааг ялгааг гаргахгүй, чухам аль нь тооцоо хийх гол үндэслэл болох вэ? алинд нь төрийн зохицуулалтын бодлого чиглэл маягаар тусгагдах вэ гэдэг дээр анхаарал хандуулмаар байгаа юм.


Т.Очирхүү:
-Энийг манай Их Хурлын гишүүд их олон ярьдаг л даа. Үндсэн хуулинд УИХ 3 баримт бичгийг жил болгон батална, зөвшөөрнө. Гэхдээ Үндсэн чиглэлийг нь эхэлж бичсэн байгаа юм. Улсын эдийн засаг, нийгмийн хөгжлийн үндсэн чиглэл, тэгээд улсын төсөв, тэгээд мөнгөний бодлого. Өөрөөр хэлбэл үндсэн чиглэлдээ үндэслээд бусад юмаа хийх юмаа гээд. Тэгээд би сая дахин хэллээ, төсвийн хүрээний мэдэгдлээсээ хөгжлийн үндсэн үзүүлэлтүүдийг хангахаар 2 дахь төсвийн тооцооны үзүүлэлтүүд хийгдсэн байх ёстой учраас Содномдорж гишүүний логикоор л явчихна. Харин үндсэн чиглэлээ цаашдаа Их Хурал хэлэлцэхдээ үндсэн чиглэлээ хэлэлцээд тэгээд төсвөө яриад ингээд явах байх гэж ингэж бодож байна.


Яахав бусад оронд үндсэн чиглэл гэж байхгүй шүү дээ. Нэлээн цөөхөн байдаг юм шиг байна лээ. Дэлхийн банк юмуу, Олон улсын санхүүгийн байгууллага бол Монгол харин энэ үндсэн чиглэл гэж хийсэн нь их оновчтой юм. Яагаад гэвэл төсвөөсөө илүү өргөн хүрээтэй, хамгийн гол нь үндсэн чиглэл нь салбар болгоны, яам болгоны зорилтууд нь их тодорхой тусдаг учраас их зүгээр юм байна гээд энэ үндсэн чиглэл дээр их анхаардаг болчихсон байна лээ. Энэ загварыг. Тийм учраас энийгээ хэлэлцэх явцдаа, боловсруулах явцдаа бариад явж болох байхаа гэж бодож байна.


Төсвийн хүрээний мэдэгдэлд Содномдорж гишүүний хэлсэн санаа тусчихсан шүү. 


Ж.Бямбадорж:
-Төслийн 2, 3 дугаар зүйлийг нэгтгэн дараахь байдлаар өөрчлөх:


2 дугаар зүйл. Үндсэн чиглэлийн төслийг боловсруулах хугацаа


2.1.Төрийн захиргааны төв болон нутгийн захиргааны байгууллага Үндсэн чиглэлийн төслийг өөрийн эрхлэх асуудлын хүрээнд 9 дүгээр сарын 1-ний дотор боловсруулж, санхүү, эдийн засгийн асуудал эрхэлсэн төрийн захиргааны төв байгууллагад хүргүүлнэ.


2.2.Санхүү, эдийн засгийн асуудал эрхэлсэн төрийн захиргааны төв байгууллага Үндсэн чиглэлийн төслийг хянан, хүлээн авч, нэгтгэн боловсруулж тухайн оны 9 дүгээр сарын 20-ны дотор Засгийн газрын хуралдаанд оруулна.


2.3.Засгийн газар Үндсэн чиглэлийн төслийг хянан хэлэлцээд тухайн оны 10 дугаар сарын 1-ний дотор УИХ-д өргөн мэдүүлнэ. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье гэдгээр санал хураалт явуулъя.


Зөвшөөрсөн 43


Татгалзсан 3


Бүгд 46


93.5 хувийн саналаар Байнгын хорооны санал дэмжигдлээ.


Төслийн 4.1.4, 4.2.1, 5.2.1 дэх заалтуудыг хасах. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье гэдгээр санал хураалт явуулъя.


Зөвшөөрсөн 44


Татгалзсан 2


Бүгд 46

95.7 хувийн саналаар Байнгын хорооны санал дэмжигдэж эдгээр заалтууд хасагдлаа.


Төсөлд 7.2.3 дахь заалт болгон “Шинжлэх ухаан, технологийн төслийн үр дүн” гэж нэмэх. УИХ-ын гишүүн Н.Тогтохын санал. Эдийн засгийн байнгын хороо дэмжсэн. Байнгын хорооны саналыг дэмжье гэдгээр санал хураалт явуулъя.


Зөвшөөрсөн 42


Татгалзсан 4


Бүгд 46


91.3 хувийн саналаар Байнгын хорооны санал дэмжигдлээ.


Төслийн 8 дугаар зүйлд “Жил бүрийн үндсэн чиглэлийн нэгдсэн дүнд үндэслэн Засгийн газрын бүрэн эрхийн хугацааны үйл ажиллагааны хөтөлбөрийн биелэлтийг гаргаж, дүнг Монгол Улсын Ерөнхий сайд УИХ-ын сонгууль болох тухайн жилийн УИХ-ын хаврын чуулганд танилцуулна” гэсэн заалт нэмэх. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Цөөнх УИХ-ын гишүүн Н.Ганбямба. Энэ юм давхардуулах шаардлага байгаа юмуу, энэ чинь удирдлага санхүүжилтийн хууль тэртээ тэргүй орчихсон байж байгаа шүү дээ. 


Хоёр болж ойлгогдож байна. Нийгэм эдийн засгийн байдлын талаар нэг юм оруулаад, бас нөгөөх Үндсэн чиглэлээр юм оруулаад энэ бол сонгууль дөхсөн үед, одоо ч хуучин юмнуудаа харж л байна, Засгийн газар өргөн барьчихсан байдаг. Иймэрхүү юмнуудаа бодож явахгүй бол их сайхан юм шиг санаад оруулчихдаг, яг цаг дээрээ тулаад ирэхээр баахан юм л өрөнд орчихсон ч юм шиг, үгүй ч юм шиг байдалд хүрэх юм байна лээ шүү дээ. Энэ дээр нэг тайлбар эхлээд өгөөдөхгүй юу? Очирхүү гишүүн ээ.


Т.Очирхүү:
-Сонгуулийн жилд улсын нийгэм, эдийн засгийн байдлын талаар жил бүрийн үндсэн чиглэлд үндэслээд Засгийн газрын хөтөлбөрийн биелэлтийн байдлыг хаврын чуулганд танилцуулна гэсэн заалтын талаар ярьж байгаа юм. Тэгэхээр энэ заалт яагаад орж ирсэн бэ гэхээр ийм үндэслэлтэй юм. Төсвийн байгууллагын удирдлага, санхүүжилтийн тухай хуулийн 36-р зүйлийн 1-р заалтан дээр бид нэг заалт баталсан байгаа юм. Тэр заалт нь юу гэсэн заалт байна вэ гэхээр УИХ-ын сонгуулийг зарлахаас 1 сараас доошгүй хугацааны өмнө улсын нийгэм, эдийн засгийн болон Засгийн газрын санхүүгийн байдлын талаар УИХ олон нийтэд мэдээлнэ гэж. Тэгэхээр энэхүү мэдээлэлд ийм ийм зүйлийг тусгана гээд. 


Энийг ерөөсөө яаж үндсэн чиглэлтэйгээ уялдуулах вэ гэдэг асуудал яригдаад тэгээд Улаан сайд байнгын хороон дээр ямар мэдээлэл хийсэн бэ гэхээр энэ сонгууль зарлахаас 1 сарын өмнө УИХ улсын нийгэм, эдийн засгийн байдлын талаар мэдээлж Засгийн газрын санхүүгийн тайланг гаргана гэдэг нь их оновчтой биш болжээ. Тийм учраас энэ заалтыг Засгийн газар дээр ярьж байгаад өөрчлөнө гэж ингэж хэлсэн. Өөрчлөх саналыг УИХ-д оруулж ирье. Энэ ерөөсөө санхүүгийн тайлан гаргах, статистикийн мэдээлэл гаргах энэ бүх зүйл дээр, нэгдүгээр заалт нь.


Хоёрдугаар заалт нь юу байна гэхээр Засгийн газрын тухай хуулийн 26-р зүйл дээр Засгийн газар үйл ажиллагааныхаа тайланг жил болгон УИХ-д тайлагнана гээд байж байгаа юм. Тэгэхээр зэрэг ийм зүйлүүдийг нэгтгээд хаврын чуулган дээр заавал сонгууль зарлахаас өмнө 1 сар гэхээсээ илүү хаврын чуулганы төгсгөлд ч байж болно, сонгуулийн өмнө ч байж болно, үндсэн чиглэлээ тайлагнадаг нэрээр Засгийн газрын үйл ажиллагааны хөтөлбөрийн 4 жилийн биелэлтийг Ерөнхий сайд Их Хурлын индэр дээрээс илтгэчихвэл яасан юм бэ гэж яриад энэ заалтыг оруулсан юм. Яахав энэ дээр манай байнгын хорооны гишүүд зарим нь эргэлзээд байсан л даа. Тэгээд олонхиороо орж ирж байгаа юм.


Үгүй бол үгүй, за бол за. Бид тийм логикоор оруулж ирсэн. Тэр нь ч бас зөв юм болов уу гэж бодож байгаа. Яагаад гэвэл төсвийн байгууллагын менежмент санхүүжилтийн тухай хуулийг ярихдаа бид нар сонгуулийн жилийн тайлангаа Ерөнхий сайдаар юмуу, Их Хурлаас заавал нэг ард иргэддээ мэдээлье гэж бодсон юм байна лээ. Тэр нь зөв болсон байна лээ. Ганцхан цаг хугацааны хувьд л жаахан тийм болчихоод байгаа. Энэ хэзээ вэ гэхээр 5 сарын 15-наас  7 сарын 1-ний хооронд хэзээ ч байж болохоор байгаа юм. Бид нар тэгж бодож хийсэн юм.


Н.Ганбямба:
-Сонгуулийн өмнө Засгийн газруудын бүрэн эрхийн хугацаанд хөтөлбөрийнхөө биелэлтийг танилцуулдаг болж байгаа энэ журам их сайшаалтай хэрэг юм. Манайд 1996 онд Жасрайн гуайн Засгийн газар эдийн засгийн өсөлтийг 6.2 хувь болгоод хүлээлгэж өгсөн. Дараа нь авсан Ардчилсан холбоо эвсэл 1.1 хувь хүртэл унагаад хүлээлгэж өгсөн. Энэ унагасан босгосонуудаа тайлагнаж байдаг ийм практик тогтож байгаа нь их чухал юм байгаа юм. Өөрөөр хэлбэл сонгуулийн өмнө бүрэн эрхийн хугацаанд эдийн засгийг ингэж өсгөлөө, эдийн засаг нийгмийн гол гол параметруудыг ингэж тайлагнаж байх нь хамгийн чухал гэж ингэж үзэж байгаа юм.


Тийм ч утгаараа энэ 8-р зүйлд орсон энэ заалтыг дэмжиж байгаа. Гэхдээ түрүүчийн Бямбадорж даргын хэлснээр Төсвийн удирдлага, санхүүжилтийн хуулинд орчихсон болохоор энэ дээр заавал нэмж оруулах шаардлага байна уу гэж уг нь цөөнх болсон юм. Гэхдээ хамгийн гол нь яг нарийндаа би бол өөрийнхөө дутагдлыг хэлэхэд хүний эрхийг хангах хөтөлбөр гээд янз янзын юм ороод ирэхэд гэнэтхэн хуулийн заалтуудтай зөрчсөн янз янзын заалтууд гэнэтхэн ороод ирдэг юм байна. Би сонгуулийн хуулийг 6 сараас өмнө өөрчлөх ёстой гэсэн заалтыг баталснаа ч бараг мэдээгүй өнгөрчихсөн, хүний эрхийн хөтөлбөр дотор.


Гэхдээ хөтөлбөр бол заавал хэрэгжүүлэх зүйл биш л дээ. Хуулинд заалт болж орж байж тэр хэрэгжих ёстой болдог. Тийм учраас би янз янзын журмууд гараад ирэхээр урдахь хуультайгаа зөрччихсөн юмнууд гараад ирэх вий гэдэг үүднээс энийг харж л цөөнх болсон ухаантай юм. Гэхдээ яахав Очирхүү даргын хэлж байгаагаар энэ олон гишүүдийн гаргасан саналыг хүндэтгэж үзэж нэг их айхтар зүтгүүлмээргүй байна л даа.


Ж.Бямбадорж:
-Энийг ойлголцоод явчихъя. Хуулин дээр тэр заалт одоогоор хаврын чуулганд хугацаатай бий. Энэ дээр хаврын чуулганд оруулж хэлэлцүүлэх сая Очирхүү гишүүний ярьдаг нэг талаар үнэн нэг талаас. Нөгөө талаас энэнтэй холбогдуулаад бид бас ярьж үзсэн. Сонгуулийн үеэр энэ асуудлыг хэлэлцэхээр зэрэг бас янз бүрийн уур амьсгал бүрэлдэж бас энэ Засгийн газрын тайлангийн ач холбогдол янз бүр болж магадгүй гэж үзэж одоогийн удирдлага, санхүүжилтийнхээ хуулиар харин сонгуулиас өмнө сонгууль зарлахаас өмнө, өөрөөр хэлбэл сонгууль зарлаж янз бүрийн уур амьсгал бүрдчихсэн тэр үед биш, сонгууль зарлахаас өмнө Засгийн газар өөрийнхөө үйл ажиллагаа, тэр гол гол үзүүлэлтээ ард түмэндээ хэлэх нь зөв ч байж магадгүй гэсэн ийм нэг юм яригдаж байгаа юм, Очирхүү даргаа.


Энэ нь ч бас зөв байж магадгүй гэж бид бодсон. Тийм учраас энэ заалтаа бид нар удирдлага, санхүүжилтийнхээ хуулиар ойлгоод тэр заалт нь өөрчлөгдвөл хаврын чуулган бол хаврын чуулган болоод явчихна биз, наана нь хэлэлцвэл наана нь болоод явчихна биз, одоохондоо бид чадахгүй юм шиг байна, яваандаа удирдлага, санхүүжилтийнхээ хуулинд эндээ орох гэж байгаа заалтыг тогтоолын журмын заалт биш, хуулийн заалт болгоод оруулчихвал, нэг мөр болгоод оруулчихвал ойлгомжтой юм гэж ингэж бодоод байгаа юм.


Н.Ганбямба:
-Гэхдээ хамгийн гол нь цөөнх болж байгаа болохоор дэмжсэн улсууд гээд...


Ж.Бямбадорж:
-Яахав энийг ойлголцоод явчихъя.


А.Базархүү:
-Энийг сайн ярих ёстой юм. Засгийн газар өөрөө энэ асуудлыг хөндөж оруулж ирсэн. Тэгэхдээ удирдлага, санхүүжилтийн хуулийнхаа заалтыг хэвээр байхаар бодож орж ирсэн. Байнгын хороон дээр энэ асуудлыг юу гэж ярьсан гэхээр зэрэг та нар мэдэж байгаа. Удирдлага, санхүүжилтийн хууль бол төсөвт байгууллагуудын тухай хууль. Бид тэрнээс гадна эдийн засгийн том хүрээний асуудлыг тайлагнаж Засгийн газар ярих уу, үгүй юу гэдэг тухай асуудал байгаа байхгүй юу.


Тийм учраас тэр удирдлага, санхүүжилтийн хуулинд байгаа заалт бол тэр хуулийг гоомой гаргасан бидний нэг асуудал. Түүнээс биш удирдлага, санхүүжилтийн хуулиараа ярих юм бол тэртээ тэргүй жил болгоны төсвийг Засгийн газар хаврын чуулганд тайлагнадаг. Хэрвээ нийгэм, эдийн засгийн асуудлын хүрээнд Засгийн газрын мэдээллийн юмуу танилцуулгын тухай асуудал яригдаж байгаа бол тэр удирдлага, санхүүжилтийн төсөвт байгууллагын предмет биш, энийг энэ хуулинд хийх ёстой, харин яаж хийхэв гэдгийг бид нар их сайн бодох ёстой юм. Хугацааны хувьд их сайн бодох ёстой, одоо энэ хууль гарлаа гэхэд 4, 5 сараас бид нар ярьж эхлэнэ, бид нар ярьж эхлэнэ гэдэг маань өөрөө өөрийнхөө үйл ажиллагааг нэлээн шүүмжлэлийн предмет болгоно гэдгийг хүлээн зөвшөөрөхөөс өөр арга байхгүй.


Засгийн газар өөрөө энэ асуудлыг яаж бодож тавьсан юм, би бодохдоо бас манай удирдах зөвлөлийн хэмжээнд ч юмуу, ямар нэгэн хэмжээнд ярьсан байдаг байхаа гэж бодоод энэ асуудал байх нь гарцаагүй юм, удирдлага, санхүүжилтийн хуулиар хүчингүй болгоно уу, өөрчлөнө үү тэр асуудлыг Засгийн газар авч үзье гэдэг саналыг тавьсан хүний нэг би. Тэгээд Засгийн газар авч үзээд санал ороод ирчихсэн байна гэх шив дээ.


Ж.Бямбадорж:
-Ингэвэл яасан юм бэ? Очирхүү гишүүн ээ. Жил бүрийн үндсэн чиглэлийн нэгдсэн дүнд үндэслэн Засгийн газрын бүрэн эрхийн хугацааны үйл ажиллагааны хөтөлбөрийн биелэлтийг гаргаж дүнг Монгол Улсын Ерөнхий сайд УИХ-ын чуулганд удирдлага, санхүүжилтийн хуулийн тэддэх заалттай хамтруулан тийм тийм үзүүлэлттэй хамтатган илтгэнэ гээд ингээд оруулчихвал хаврынх ч байна уу, намрынх ч байна уу, ганц хугацааны юмыг л өөрчилж байна шүү дээ.


Өөрөөр хэлбэл удирдлага, санхүүжилтийн хуулинд юу гэж заасныг би сайн хэлж чадахгүй байна, энд хууль алга учраас. Тэрэнтэй хамтатган гээд энэ үгийг оруулчихвал иж бүрэн нэг юм ямар ч байсан орж ирэх юм байна, хамтдаа хийх юм байна гэдэг байдлаар гаргачихаж болохгүй юу. Очирхүү даргаа та нэг боддоо.


Т.Очирхүү:
-Манай байнгын хорооноос чуулганы нийт гишүүдэд тавьж байгаа саналыг нийт гишүүд ойлгочих шиг боллоо. Яагаад гэвэл сонгуулийн хугацааныхаа үйл ажиллагааны хөтөлбөрийн биелэлтийг Ерөнхий сайд УИХ-ын индэр дээрээс олон нийтэд мэдээлэх нь ээ. Бид ийм ийм зүйл хийсэн, иймэрхүү улс орныг дараагийн сонгуулиар өгч байна шүү, үр дүнгээр гэж. Тэгэхээр тэрнийг л оруулах гэсэн санаа юм. Тэр хугацаагаа байнгын хороон дээр юу гэж ярьсан бэ гэхээр энэ бол хаврын чуулганы хэзээ ч байж болно гэж бодсон юм. Нээлтэн дээр ч байж болно, сонгуулийн дараагаар хаврын чуулган дуусдаг шүү дээ. Тэрэн дээр ч ярьж болно, хамаагүй. Хаврын чуулган гэлдэг маань 4 сарын 5-наас эхлэнэ, ингээд хийчихнэ. Төсвийн хүрээний мэдэгдлийг 5 сарын 1-нээс 20-ны хооронд ярьж магадгүй юм шиг байна лээ, хугацаагаараа. Тэрэнд ч байж болох юм.


Тэгэхээр хаврын чуулган гээд хийсэн юм. Одоо Төсвийн байгууллагын удирдлага, санхүүжилтийн тухай хуулийг саяны Бямбадорж даргын хэлдэгээр тэр журам дээр засалт хийвэл ийм л юм болох юм. Өнөөдрийн хуулин дээр УИХ-ын сонгуулийг зарлахаас нэг сараас доошгүй хугацааны өмнө улсын нийгэм, эдийн засгийн болон Засгийн газрын санхүүгийн байдлын талаар УИХ олон нийтэд мэдээлнэ гэж байгаа. Энийг яаж хэрэгжүүлэх вэ гэдэг асуудлыг байнгын хороо нэлээн ярьсан юм. Тэгэхээр сонгууль зарлахаас 1 сараас доошгүй хугацааны өмнө гэхээр сонгуулийг 75 хоногийн өмнө зарлана. Тэрнээс 1 сараас доошгүй хугацааны өмнө гэхээр энэ заалт 3 сард дуусчихаад байгаа юм.


Хоёрдугаарт, юу болчихоод байна гэвэл нийгэм, эдийн засгийн байдлаар олон нийтэд УИХ зарлах уу, Ерөнхий сайд, намын дарга нь, олонхийн эрх баригчид нь зарлах уу? энэ бол бас их чухал болчихоод энэ заалт тодорхой болчихоод байгаа юм.


Гуравдугаарт, энэ дээр юу орчихсон байна гэхээр нийгэм, эдийн засгийн байдлаас гадна, Засгийн газрын санхүүгийн тайланг бүхэлд нь мэдээлэхээр болчихоод байгаа юм. Засгийн газрын санхүүгийн тайлан гэдэг бол юу гэхээр зэрэг зөвхөн төсвийн хүрээний үзүүлэлтүүдээс гадна гадаад валютын нөөц, Засгийн газрын байгаа нөөцүүд, ер нь санхүүгийн тайлан гэхээр жаахан өргөн хүрээтэй юмнууд гарах болчихоод байгаа юм. Төлбөрийн тэнцэл орно, экспорт, импорт орно. Зөвхөн төсвөөс хамаагүй өргөн хүрээтэй болчихоод байгаа байхгүй юу. Тэгээд энэ асуудлыг байнгын хороон дээр яриад энэ заалт чинь яаж хэрэгжих юм бэ гэхээр Улаан сайд энэ ерөөсөө 1 сараас өмнө гэхээр 3 сарын 15, 20-ны үед болчихоод болохгүй байна. Тийм учраас Засгийн газар дээр энийг ярьсан. Энийг өөрчлөхгүй бол цаг хугацааны хувьд ч болохгүй, тайлангийн хувьд ч болохгүй, хэн хийх нь ч мэдэгдэхгүй болчихоод байна гэж ярьсан юм.


Тэгэхээр нь бид нар тэгвэл ерөнхий заалтыг энэ дотроо оруулаад өгчихье гээд хийчихсэн юм.


Ж.Бямбадорж:
-Энэ яриа, саяхан шинэ жилийн өмнө ерөөсөө бараг он гарах гэж байхад яригдсан, Очирхүү гишүүн ээ. Тэгэхээр би ганцхан санал хэлье. Ерөөсөө энийгээ тэрэнтэй хамтатган гээд оруулчихъя. Бид нар нэг шийдэх нь байна шүү дээ. Яагаад гэхээр хоёр өөр болчих гээд байна. Хаврын чуулганд ...


Т.Очирхүү:
-Хугацааг нь 2 дахь хэлэлцүүлгээр хийчихье, даргаа. Нэг ярилцаад орхиё, Улаан сайд, Ерөнхий сайд нартай.


Ж.Бямбадорж:
-Тэгье. 2-р хэлэлцүүлгийн үед бас ярих юмнууд байгаад байгаа юм. Ойлголцоод, зүгээр энийг хойш нь болгоё.


М.Далайхүү:
-Сүүлийн үед Их Хурлын индэр дээрээс л юм яривал ярьсан болдог, өөр газар ярихаар яриагүй болдог юм шиг ойлгож болохгүй л дээ. Засгийн газрын тайланг багийн иргэдийн хурлаар ч ярьсан ч болно, сумын иргэдийн хурлаар ярьсан ч болно, аймгийн иргэдийн төлөөлөгчдийн хурал дээр тайлагнасан ч болно, семинар, зөвлөлгөөн дээр ярьсан ч болно. Тэр иргэдэд хэрэв ойлгуулж мэдүүлэх гэж байгаа бол заавал ч үгүй энэ чуулганы индэр дээрээс ярихаар мэддэг, өөр газар ярихаар мэддэггүй юм биш шүү дээ. Энэ нэг тийм нэг талдаа сайн боловч, саар нь цаанаа их юм байгаа юм.


Жил болгон Засгийн газрын тухай ярьдаг, нэг хэсэг нь юу гэдэг юм амбиц нь хөдөлдөг, халдаг сольдог, нэмдэг хасдаг юман дээр ч хүрч байж мэднэ, дахин цаашаа ярих юм бол сөрөг хүчин сайхан тоглодог, тоглоомын талбай ч болж мэднэ. Ингээд юу ч биш болж харин сүүлдээ сайн юмаа ярих битгий хэл, баахан хэрүүл, эх толгойгүй хэрүүл зарга болж, чи би, танай манай, миний чиний зөв гэсэн хэнд ч ойлгомжтой юм биш болж эцсийн эцэстээ харин юу ч биш болж бантан саарал болж дуусдаг, ийм л зүйл гарна шүү дээ. Тэгэхээр одоо сайн юмаа биш, цаад үр дүнгий нь давхар бодох ёстой.


Ж.Бямбадорж:
-Харин тийм, тийм учраас бид нар 2-р хэлэлцүүлэг дээр дахин яриад ер нь аливаа нарийн бодлогыг нэлээн олон дахин ярьж байж яахгүйгээр энэ танхимд маргалдаж байж кнопоор шийдэхгүй шүү. Тийм учраас энийг 2-р хэлэлцүүлгээр ярья.


Төслийн 9 дүгээр зүйлийг дараахь байдлаар өөрчлөх:


“9 дүгээр зүйл. Журам зөрчигчид хүлээлгэх хариуцлага


Журам зөрчсөн төрийн албан хаагчид Төрийн албаны хууль болон Төрийн байгууллагын удирдлага, санхүүжилтийн тухай хуульд заасан үндэслэл журмын дагуу хариуцлага хүлээлгэнэ”. УИХ-ын гишүүн Ц.Дамиран, Б.Шаравсамбуу, Д.Түмэндэмбэрэл, Н.Содномдорж, Р.Содхүү нарын санал. Эдийн засгийн байнгын хороо дэмжсэн. Байнгын хорооны саналыг дэмжье гэдгээр санал хураалт явуулъя.


Зөвшөөрсөн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдлээ. Ингээд Зарчмын зөрүүтэй саналуудаар санал хураалт явууллаа. Хуулийн төслийг хоёрдахь хэлэлцүүлэгт бэлтгүүлэхээр Эдийн засгийн байнгын хороонд шилжүүлье гэсэн санал хураалт явуулъя.


Зөвшөөрсөн 36


Татгалзсан 11


Бүгд  47


76.6 хувийн саналаар санал дэмжигдлээ.


Хэд хэдэн хуулийн эцсийн найруулга сонсоё. Ахмад настан, түүнд үзүүлэх хөнгөлөлт, үйлчилгээний тухай хуульд өөрчлөлт оруулах тухай. Энэ дээр саналтай гишүүн байна уу? алга байна. Сонслоо.


Өнөөдрийн нэгдсэн хуралдаанаар хэлэлцэх асуудал дууслаа. 

